
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАВАР

	Зуны эхэн сарын шинэд тул тэнгэр дулаан намуун. Цэлмэг сайхан өдөр нар тааламжтай ээж, уулын модонд хөхөө донгодох сонстоно. Нуга хөндий жигдхэн ногоорч, голын захаар багваахай цэцэг дэлгэрч, таван салаат шар дэлбээгээ нарны зүг дэлгэн шаргалтана. Охин Болормаа Нүрмаа хоёр тугалаа хариулан нэгэн сайхан нарлаг хунхад тогтоогоод чулуугаар гэр өрж тоглов.

	— Гоёхон чулуу олсон доо. Гоёо! гоёо! гэж Болормаа дуу аялан хоёр ногоон чулуу барьж ирсэнд, Нүрмаа тэр чулууг нь аваад:

	— За хө, үүгээр чинь авдар хийе. Хөөрхөн гоё авдар даа хэмээн гэрийнхээ дотор байрлуулж тавиад:

	— Хөхүүрээ одоо зүүе. Хөрөнгийг нь чи исгэ! Би үнээгээ саая гэж хэлэв. 

	Болормаа гонзгой цагаан чулууг хөхүүр болгож тавиад, хөрөнгийг нь хийж эхлэв. Нүрмаа үхрийн зэл хийж олон хар чулуугаар үнээ хийж зэллэв.

	— За одоо хоёулаа гэртээ гоё улаан цэцэг олж суулгая гэж тохироод улаан цэцэг хайж олохоор явлаа. Сайхан урт иштэй цэцэг хайсаар явлаа.

	Гэтэл тугалын нь хажуухан талд жалгын ирмэг дээр соотойсон чихтэй хоёр хөөрхөн амьтан сууж байхыг Болормаа харлаа.

	— Тэр юу вэ? 

	— Яасан хөөрхөн юм бэ!

	— Муур байна гэхэд Болормаа: 

	— Биш ээ.

	— Нохойн гөлөг байх аа гэж Нүрмаа хэлэв. 

	Нөгөө хоёр жижигхэн соотгор амьтан бас л ертөнц дээр анх удаа энэ хоёр жижигхэн хүн 

	— Болормаа Нүрмаа хоёрыг харсан болохоор, ямар сонин юм бэ, хоёр хөл дээрээ явдаг, тэгээд чихгүй, бас сүүлгүй гэсэн янзтай ажиглан ширтсээр хойд хоёр хөл дээрээ оцойн суугаад чихээ сортолзуулан ширтэнэ. Нүрмаа Болормаа хоёр түүнээс айсангүй, өмнөөс нь дөхөж очвол том соотон чихтэй, мойл шиг бүлтгэр хар нүдтэй, шар саарал ноолуур үстэй бас хөөрхөн хар хамартай, яг ихэр юм шиг ав адилхан тэгээд хоорондоо тун найрсаг амьтан нэг нэгийнхээ хошууг долоож байхыг харав. Тэр дөрөв бие биеийг удтал ажиглана. Хоёр соотгор амьтан огт айхгүй, бишүүрхэхгүй харин Нүрмаа Болормаа хоёртой тоглох гэж байгаа мэт урагшаа хэд алхаад дахин оцойж суув. Нүрмаа Болормаа хоёр жалгын нөгөө ирмэг дээр очиж, бутны цаад талд нуугдаж суугаад бүр сайн ажиглав.

	— Одоо хоёулаа дэргэд нь очъё гэж Болормааг хэлэхэд «барьж авах уу?» гэж Нүрмаа хэлэв.

	Тэр хоёр энэ амьтны нэгийг ч бол барьж аваад чулуун гэр дээрээ аваачиж тоглоё гэж бодов. Гэвч Нүрмаа нэг л айгаад байх шиг санагдсанд газраас чулуу аваад:

	— Шидэх үү? гэсэнд Болормаа

	— Хэрэггүй. Би бол айхгүй гэж хэлэв.

	Тэгээд хоёул гүйж очихоор ухасхийтэл нөгөө хоёр нь год үсрэн нүх рүүгээ орчхов. Болормаа, Нүрмаа хоёр нүхэн дээр нь очоод дахиад гарч ирэхээр нь барьж авахаар зэхэн хүлээж суутал нөгөө хоёр нь бас Болормаа, Нүрмаа хоёрыг хааш одсоныг үзэх гэж тэсвэр алдан нүхнээсээ зэрэг зэрэг толгойгоо шовсхийлгэн гарч ирснээ айн сандарч, булт үсрэн нүх рүүгээ оров. Нүрмаа Болормаа хоёр цочсондоо болоод бас хашхирчхав. Хэчнээн хүлээсэн боловч өнөө хоёр нь нүхнээсээ дахин гарч ирсэнгүй. Нар үд голлосон тул Болормаа Нүрмаа хоёр тугалаа буцааж гэрийн зүг эргүүлээд гэртээ харив.

	Болормаа Нүрмаа хоёр хөөрхөн соотон чихтэй амьтан үзсэн тухайгаа аав ээждээ ярив. Болормаагийн аав гэрийнхээ хойд толгой дээр гарч тэр зүг дурангаар хараад:

	— Үнэгний гавар байна гэснээ:

	— Та хоёр нүхийг нь оролдоогүй биз? гэвэл 

	— Бид хоёр нүхэнд нь огт гар хүрээгүй гэж Нүрмаа батлав.

	— Гавар гэдэг чинь тэгээд юу юм бэ? гэж Болормаа ааваасаа шалгаав.

	— Үнэгний үр төл. Тэд та хоёр шиг айхыг мэдэхгүй болохоор бас та хоёрыг сонирхсон байхгүй юу гэсэнд

	— Тэр чинь юу иддэг юм бэ?

	— Маханд л дуртай даа гэж аав нь хэлэв.

	Тэр хоёр «гавар» гэдэг сонин нэр сонсоод, түүнийг очиж ажигламаар санагдсан боловч Нүрмаагийн ээж «Үнэгний гавар оролдов оо, хазна шүү» гэж хориглов. Гэвч маргааш нь Болормаа гэрээсээ хөшиглөсөн мах цаасанд боож аваад Нүрмаатай хоёул тугалдаа явлаа. Нөгөө хоёр гавар мөн л өчигдрийн адил нүхнийхээ аман дээр, хоорондоо ноололдон тоглож байв. Тэр хоёр эх үнэгнийхээ зааснаар «Аюултай байж мэднэ, нүх рүүгээ түргэн орж бай!» гэснээр Нүрмаа Болормаа хоёрыг харуут нүх рүүгээ шурган оров. Болормаа хөшиглөсөн махаа хэсэг хэсгээр нь нүхний аман дээр хаялав. Тэгээд холхон очиж, бутны хажууд нуугдан ажиглав. Хоёр гавар махны үнэр авмагц тэссэнгүй нүхнээсээ гарч ирээд хаясан махыг шүүрэн авч булаалдан үмхэв. Тэгээд тэр жаахан махыг удтал зажлан сууна. Түүнийг харсаар байтал Болормаа Нүрмаа хоёрын нүд чилэв. Тэгсээр байгаад гаврууд ч махаа идэж дуусаад нэгэнт цадсан тул ноцолдон тоглов. Нүрмаа Болормаа хоёр ч түүнийг харж ханасан болохоор чулуун гэр дээрээ ирж тоглов.

	— Одоо хоёулаа гавартаа мах өгч дасгаад гэрийнхээ гадаа авчраад уячихна гэж Болормаа хэлбэл:

	— Хазвал яах вэ? гэж Нүрмаа болгоомжлов.

	— Хазахгүй ээ! Маргааш хоёулаа оосорлох юмтай ирнэ гэж Болормаа хэлэв.

	— Өнөөх гаврууд нь Болормаа Нүрмаа хоёроос огт айхаа байгаад эргийн ёроолд газар ухна. Нүрмаа Болормаа хоёр чулуун гэрээ улам тордон тоглоно. Тугал нь ч нугын ногоонд цадаж налайн зарим нь оодгонон байна. Цөм тоглох дуртай аж. Нар үд хэвийж Болормаа Нүрмаа хоёр тугалаа буцаан гэрийн зүг явав. Гэртээ ирээд Болормаа аавдаа гаврынхаа тухай бас л ярив.

	— Аав аа, миний өгсөн махыг тэр гавар идсэн. Одоо би мах өгч тэжээнэ. Битгий түүнийг алаарай. Эх нь лав хаяад явчихсан байх гэж Болормаа хэлэв.

	— Үнэгний гаврыг алж болохгүй ээ. Хэн ч алах ёсгүй гэж аав нь хэлэв.

	Маргааш нь Болормаа бас л хэсэг мах хөшиглөн цаасанд боогоод Нүрмааг дагуулан тийшээ явлаа. Харин өнөөдөр гавар нүхнийхээ аман дээр гарч ирсэнгүй. Махаа хэсэглэн хаяад хүлээсэн боловч огт гарч ирсэнгүй. Яагаад гэвэл эх үнэг нь сэжиг аваа биз. Нүхний нь аман дээр мах боосон цаас, хүний мөр, даавууны тасархай байхыг үзээд энэ лав хөнөөл учруулна хэмээн сэжиглээд гавраа өөр газар нүүлгэн аваачсан бололтой. Болормаа Нүрмаа хоёр хүлээж ядан гэртээ урамгүй ирэв.

	— Аав аа! Өнөөх гавар чинь алга болчихжээ гэж Болормааг хэлэхэд 

	— Тэгнэ ээ тэр. Та хоёроос сэжиг авсан болохоор эх нь зулзагаа нуухын тулд хүн амьтан явдаггүй газар, өөр нүхэнд зөөж аваачсан байх л даа. Үнэг хүртэл хүүхдэдээ тийм хайртай байдаг юм гэж Болормаагийн аав тайлбарлав.

	Түүнээс хойш Болормаа, Нүрмаа хоёр өнөөх гаврын нүх байсан газар хэчнээн олон дахин очсон боловч хөөрхөн гаврууд дахин үзэгдсэнгүй. Ойр хавийн нүх үлийгээр нэгжин хайж гавар байж магад гэсэн газраар ажиглалт хийсэн боловч бас байсангүй. 

	Гэвч Болормаа Нүрмаа хоёрт үнэгний гавар үзсэн явдал насан турш үл мартагдах дурсамж болж үлдлээ. Тэр гавар ээжтэйгээ гурвуул, чухам хаана хэрхэн амьдарч байгаа бол? гэсэн бодол аль алины нь санаа сэтгэлд удтал хадгалагдана.

	 

	
ТОГОРУУ

	 

	Баяраа түрүүчийн сайн өдөр аавтайгаа аргал түүхээр явж байхдаа тогоруу үзсэн билээ.

	— Тогоруу хөөрхөн, тийм ээ? гэж ааваасаа асуусанд аав нь

	— Тийм ээ тогоруу хөөрхөн. Өнөөдөр бас л тогоруу нисэж яваа даа гэж хэлэв. «Тогоруу тэнгэрт нисэхдээ нэг нэгнийхээ араас цувж нисдэг, газар буухдаа салхи сөрж буудаг, нисэхдээ бас тэгж нисдэг, хүн хараад тонгос тонгос мөргөдөг, хоорондоо эв найрамдалтай, дандаа нэг нэгийгээ дуудаж явдаг хөөрхөн шувуу» гэж аавынхаа ярьсныг Баяраа одоо ч мартаагүй. Тэр, тогоруу харсаар л явлаа.

	— Аав! Аав! Тэр, тэр! Тогоруу! гэж Баяраа хашхирав.

	Тал дээр олон тогоруу гарр... гурр, гурр, гурр гэлцэн тонголзож газраас юм түүж идэх нь идэж, тэнгэр харан ихэмсэг алхах нь алхалж харагдана. Баяраа түүний зүг харан 

	— Тогоруу, тогоруу! Тонгос, тонгос! хэмээн дуудан дуудавч тогоруунууд юу ч мэдээгүй юм шиг тал дээгүүр гүйлдэн идэш эрцгээнэ.

	Баяраагийн аав аргал түүж шуудайд хийсээр тэр зүг алгуурхан ойртож байлаа. Баяраа ойртох тусам тэсэж ядан Тогоруу! Тогоруу! хэмээн гууглах, исгэрэх авиаг хослуулан үргээж, яаж нисэхийг нь харах гэж элдвээр оролдоно. Тогоруунууд уван цуван ниссээр цөм тэнгэрт гарлаа. Гэтэл хоёр тогоруу ниссэнгүй үлдэв. Бусад нь Баяраагийн толгой дээгүүр мөн л гарр-гурр гэлцэн нисэхэд тэр хоёр тогоруу нисэхийг үл хүсэн Баяраагийн аавыг ойртох тусам үүгээр түүгээр хэрэн, тонгос тонгос бөхөлзөнө. Энэ лав аавтай уулзах гэсэн байх аа. Юм асуух гэсэн байлгүй гэж Баяраа бодоод: 

	— Энэ хоёр тогоруу тантай уулзах гэж байгаа юм уу? Гэж асуув. 

	— Хаанаас даа. Энэ хоёр лав дэгдээхэйтэй болоод л нисэж чадахгүй байхгүй юу гэж аав нь хэлэв.

	— Дэгдээхэй нь ямаршуу байдаг юм бэ? гэж Баяраа сонирхон шалав.

	— Ямар юм байдгийг нь чи одоо л хараарай гээд аав нь улам ойртов. Хоёр тогоруу ихэд айж сандран урдуур хойгуур нь хүзүүгээ бөхийлгөн, далавчаа дэлгэн сүр үзүүлж гүйлдэв. Баяраа түүнийг хараад аавынхаа хормойноос зууран чангааж:

	— Аав аа! Энэ чинь тонших гэж байна! гэж айсан дуу гарган хургав.

	— Зүгээр зүгээр! Дэгдээхэйгээ харамлаж байгаа нь тэр байхгүй юу гэв.

	— Хаа байна аа тэр дэгдээхэй чинь? гэж Баяраа хүлээж ядсан байдалтай асуув. Гэтэл хажуухан талаас нь жижигхэн өрвөгөр шар юм босон гүйв.

	— Харав уу, тэр дэгдээхэйг? гэж Баяраагийн аав түүнийг заав.

	Шав шар өдтэй, мөн шар хөлтэй, шар хошуутай, тас хар нүдтэй хөөрхөн дэгдээхэй тэнтэр тунтар хэмээн эв хавгүй алхлан эхийнхээ далавч доор хоргодон дагана.

	Баяраа ихэд сонирхон дагаж ажиглав. Хоёр тогоруу дэгдээхэйгээ дундаа хийж, аюул болж магад хэмээн ихэд сэрэмжлэн, шулуухан явгалж зугтахыг оролдон гүйв. Гэтэл дэгдээхэй нь сая хөлд орж байгаа болохоор тийм хурдан гүйж эс чадав. Баяраа түүнийг барьж аваад тоглох сон гэж бодоод

	— Аав та над бариад аль, би тоглоё? гэж гуйсанд аав нь «Болохгүй» гэж хориглов. Хоёр тогоруу ээлжлэн далавчаа хумайлган тэр хоёрын өмнө ирж тонголзон мөргөв.

	— Энэ яаж байгаа юм бэ? гэж Баяраа асуув.

	— Дэгдээхэйг минь битгий оролд! гэж гуйж байгаа юм гэхэд 

	— Тэгвэл хоёул хол очоод харъя! гэж Баяраа хэлэв. Тэр хоёрыг холдон явахад тогоруу бас цааш холдов.

	— Энэ дэгдээхэй юм иддэг юм уу? гэж Баяраа асуув.

	— Идэлгүй яах вэ. Эх нь дэвхрэг барьж аманд нь хийж хооллодог юм гэхэд

	— Тэгвэл хоёулаа очиж харъя? Хоолоо яаж иддэг юм байна үзье гээд Баяраа бас шалж гарлаа. Баяраагийн аав аргалаа түүсээр яарамгүйхэн нөгөө хоёр тогорууны дэргэд очив. Дэгдээхэй нь алга байв. Хоёр тогоруу түрүүчийнхээс тайван байдалтай ажиглан, хааяа нэг тонголзоно.

	Энэхэн хооронд, тэд дэгдээхэйгээ нууж амжсан ажээ. Баяраа аавтайгаа үүгээр түүгээр явж хайвч юу ч алга.

	— Тэр дэгдээхэй хаачсан бэ?

	— Эх нь, чи бид хоёроос харамлаад нуучихжээ гэхэд 

	— Хаана нуудаг юм бэ? 

	— Харин бүү мэд ээ. Энэ тал дээр нуучих газар алга байтал нууж амжсан байна гээд Баяраагийн аав ийш тийш гайхан харсан боловч үнэхээр нууж чадсан байлаа.

	Баяраа тэр хөөрхөн дэгдээхэйг дахин олж хараагүйдээ харамсан

	— Хоёулаа бас нуугдаад харах уу? гэж хэлэв.

	— Хэрэггүй ээ. Чи бид хоёрыг яваагүй цагт тэр хэзээ ч ил гаргахгүй гэхэд Баяраа ихэд гонсойн ийш тийш харсан боловч юу ч үл үзэгдэв. 

	— Эх нь тэгээд түүнийг олох уу?

	— Олно оо. Одоо ч тэр харж байгаа. Харин чи бид хоёр л олж харахгүй гэж хэлээд Баяраагийн аав аргалаа түүж дуусан, морин дээрээ очиж ганзагалаад Баярааг дүүрч гэрийн зүг буцав.

	Тогоруунууд тэнгэрт цувралдан нисэж гарр, гурр дуугаран зарим нь урагшаа, зарим нь хойшоо хөврөлдөн дэвнэ. Баяраа түүнийг харан

	— Тогоруу, тогоруу! Тогоруу хөөрхөн! гэж дуу аялах мэт уянгалуулан дуудаад «Тэр хоёр тогоруу дэгдээхэйгээ олсон болов уу? Бид хоёрыг яваад өнгөрөхөөр одоо яаж байгаа бол?!» хэмээн нэхэн санасаар гэртээ ирлээ.

	 

	
БЭЛТРЭГ

	 

	Даш гуай нэг өдөр ангийнхаа карабин бууг хэдэн сумтай аваад мотоциклоо асаан анд явахаар зэхлээ. Тэр ээлжийнхээ амралтыг аваад удаагүй боловч өдрийн уртыг зугаатай өнгөрүүлэх гэснээс биш, ан хийж олз олох гэсэн бодолгүй байв. Зуны эхэн сар талдаа орж, хамаг ан амьтны хорио эхэлсэн байхад Даш шиг буу үүрээд явж байх хүн үгүй биз ээ. 

	Аавыгаа ингэж зугаалж явах гэж байгааг мэдээд хүү Түмээ нь хамт явна гэж зүтгэв. За яах вэ миний хүү хээр явж юм үзэг гэж бодоод Даш Түмээгээ сундлан Сүмбэр хайрхан өөд чиглэн давхив.

	Замын дагуу харгана бут цэцэглэн, бэлчээрийн ургамал халиурч, цахилдгийн хөх цэцэг, хонгор зул, талын яргуй өнгө булаалдан хосолно. Даш уулын сугаар тойрдог дардан замаар хэсэг жийгүүлснээ замаас гарч, эзгүй дэнж, өргөн ухаануудыг туулан өнгөрөв. Энд тэнд зурам гүйлдэн, үлий сахисан сар нүхний аман дээр бөвийн сууж, хааяа нэг тарвага хошхирох нь сонстоно. Энэ бүхэн Түмээд бол сонирхолтой төдийгүй тэднийг цөмийг нь элдэж хөөж үзмээр санагдана:

	— Аав аа, тэр туулайг хараач... Тээр тэнд тарвага хошхирч байна гэж гараар заан, заримдаа хуруугаа амандаа хийгээд шүгэлдэвч аав нь тэр бүрийг анхаараагүй юм шиг замаа харан алсын уул, холын хөтөл, цэлийж байгаа хөндийг ажиглан давхиут: 

	— Тийм байна. Тийм ээ, тийм гэх зэргээр нэг хоёрхон үг хариулна.

	Өдийд ч ямар ан байх вэ дээ, харин зэлүүд нутагт ганц нэг чоно байж магадгүй гэсэн горьдлого Дашийг урагш нь хөтлөх аж. Тэр хэсэг яваад нэг өндөр ухаа дээр гарч мотоциклоо зогсоогоод бууж амрах зуур, хол ойрыг харуулдан дурандав. Юу ч үл харагдан, эзгүй хөндий цэлийн тэнгэрт хэсэг хэсэг цагаан үүл нүүж, наагуур нь хааяа нэгэн бүргэд элэн халин ниснэ. Харин Түмээд бол зөндөө сонин юм харагдана. Тэнд тарвага идээшилж, энд болжмор жиргэн, хажууханд нь зурам нүхнийхээ аман дээр гозойж зогсоод час час дуугарна.

	— Аав аа! Та тэр зурмыг буудаач! гэж Түмээг гуйхад Даш мөн л алсыг дурандсан чигээрээ:

	— Сумны гарз, хэрэггүй! гэж хэлээд дуугүй боллоо. Тэгснээ гэнэтхэн

	— За, суу хүү, минь явъя гэж хэлээд мотоциклоо асаан цааш явлаа. Хоёр гурван гүвээ даван, хунх хөмөг дагаж жирийлгэв. Даш гэнэт

	— Чоно, чоно! гэж хашхирав. Харвал тэртээ тэнд тал дээгүүр үл мэдэгдэх ямар нэгэн амьтан хөндөлдөн гүйж явахыг Түмээ сая үзээд 

	— Тэр юу вэ? гэж асуув.

	— Чоно! гэхэд түүний айдас хүрэх шиг болж ард улам наалдан суугаад мөрөн дээгүүр нь өнгийн хартал тэр нь мотоциклтой хүн үзээд улам хурдлав. Даш хурд нэмэн хөөх гэснээ байгаад зогсуут дурангаа гаргаж дурандав. Дурангаа хүүдээ өгөөд харуулсанд тэр чононы амнаас ямар нэгэн гонзгой уут шиг юм унжиж байв. Түмээ чоно гэдэг тун аюултай амьтан байдаг гэж сонссоноос биш үзсэн удаагүй.

	— Аа яа, хэл нь унжиж байна гэж хэлэв. Үнэндээ тэр бол хэл биш, юм зуусан чоно гэдгийг аав нь мэдэж байв.

	— Аав аа! Энэ чинь нөгөө малгайтай чоно мөн үү? гэж асуухдаа утга зохиолын хичээл дээр заалгасан, Ч. Лодойдамбын «Малгайтай чоно» гэдгийг эргэн санав.

	Даш энэ завсар яаран буугаа сумлаж бэлтгээд Чононы хойноос хөөхөөр шийдэн давхиулав. 

	— Аав аа, битгий дэргэд нь очоорой, би айж байна гэж Түмээ хүү хэлэв.

	— Зүгээр зүгээр! Чоно гэж юу байдгийг сайн харж авахгүй юу? гэв. 

	Өнөөх чоно улам тодорсоор байв. Тэр юм зуусандаа болоод тийм хурдан зугтаж чадахгүй байв. Чононд ойртож ирлээ. Тэр харваас зэвүүн, орог саарал, өнгөтэй, годон урт сүүлтэй, хар амтай мөртөө юм зуусан нь Түмээд бүр ч зэвүүн санагдав. Гэтэл тэр чоно харсаар байтал зуусан юмаа бутны ёроолд хаяад цаашаа хурдлав.

	Даш төдхөн өнөөх зууж яваад хаясан юмны нь дэргэд ирээд зогсов. «Энэ лав бэлтрэгээ зууж яваагаас зайлахгүй» гэж Дашийн бодсон үнэн боллоо. Чонын бэлтрэг бутны доогуур бөгвийн хэвтэж байлаа.

	— Энэ юу вэ? гэж Түмээ асуув

	— Чонын бэлтрэг, Чонын зулзагыг «бэлтрэг» гэдэг юм гээд Даш түүнийг хөлөөрөө этрэн бутны нь доороос түлхэж гаргалаа. Тэр хүний өөдөөс эгц үл харан газар шагайх мөртөө, жартайсан цэхэр нүдээрээ үе үе хялайна. Ноолуур мэт зөөлөн бор үстэй, соотон чихтэй, сүүлээ үргэлж хавчин, газар наалдан цааш зүтгэнэ.

	— Аав аа! Нөгөө чоно чинь зууж явсан юмаа энд хаясан шүү дээ гэж сануулаад тэр лав энэнд идэх юм өгсөн байх гэж Түмээ хүү бодов.

	— Тэр энэ зулзагыг зууж явсан юм байхгүй юу гэхэд

	— Зулзагаа идэх гээд зуугаад явж байдаг ямар муухай амьтан бэ гэж Түмээ тэр чоныг зэвүүцэв.

	— Тийм биш ээ. Чоно бол үүрэнд нь ямар нэгэн хүн амьтан ирж, сэжиг төрүүлбэл бэлтрэгээ хамгаалахын тулд ингэж зууж өөр нүхэнд хийдэг юм гэж аав нь тайлбарлав.

	— Тэгээд одоо энэ бэлтрэгийг яах вэ?

	— Бид хоёрыг явсны дараа тэр эргэж авна л даа гэв. Өнөөх бэлтрэг байж ядсан бололтой урд хөлөөрөө газар ухан, бутан доогуур хургав.

	Даш дахин хөлөөрөө этэж гаргасанд тэр шүдээ ярзайлган гийнав. Түмээ түүнийг хазах гэж байна гэж бодоод мотоцикл дээрээ үсрэн гарав. Бэлтрэг чихээ сортгонуулан гилжийж, газар чагнан гөлөрснөө эхийн нь чимээ анир мэдэгдэхгүй байсанд урамгүйхэн дахиад л бутны доор шургав. Даш эх нь хаана нуугдсаныг олох гэж ойр хавийг нэгжин дурандав. Гэтэл тэртээ тэнд алсын уулын хадны хонгилд нуугдан хэвтээд харж байжээ.

	Даш мотоциклоо асаан хүүгээ сундлан зориуд өөр зүг чиглэн явлаа. Эх чоно нь хадны хонгилд хэвтсэн хэвээр ажиглан харахдаа «Намайг тэр лав үзсэнгүй өнгөрлөө. Бэлтрэгийг минь яасан бол» гэсэн зөнгөөр байж ядан ширтэх аж.

	Даш эсрэг талын уулаар давж далд ороод, хадны цаана нуугдан хүлээв. Түмээ ч аавынхаа дэргэд харж хэвтэв. Сэмхэн дурандвал эх чоно хадны хонгилоос алгуурхан гарч, бэлтрэг байгаа зүг рүү биш харин өөр зүг чиглэн зориуд буруулав. Энэ бол түүний заль болох нь илэрхий байв. Нэлээд хэсэг хугацаа өнгөрсний дараа уулын нөгөө талаар тойрон гарч ирээд бэлтрэгийнхээ байгаа газрыг чиглэн шогшуулав.

	Нөгөө чоно бэлтрэг орхисон газраа дөхөж очоод бутны цаана ажиглан хэвтэв. Тэр шууд очихоос болгоомжлон хүний үнэр, төмрийн үнэр байхаас гадна, хавх зүүсэн байж магадгүй хэмээн сэрэмжлэх бөгөөд бас бэлтрэгээ амьд эсэхийг урьдчилан мэдэхийг хичээнэ. Нэлээд удаан хэвтсэний дараа үл мэдэг дуугаар сэмхэн гийнаж дохио өгөв. Өмнөөс нь бэлтрэг нь бас гийнав.

	Гэвч тэр бэлтрэгээ амьд байгаад баярлан ухасхийж очсонгүй, харин улам сэжиг төрж алсуур тойрон салхин талд нь гарч хэвтээд «тэнд чинь аюултай учир би очихгүй, чи над руу хүрч ир» гэсэн дохиогоор улив. Айж тэвдсэндээ ухаангүй гуньхран хэвтэж байсан бэлтрэг нь эхийнхээ зүг гүйн очив. Гэтэл эх нь түүнээс холдон шиншилж үзээд, хүний гутал хүрсэн хэсгийг нь үнэрлүүт огло үсрэн зайлав. Бэлтрэг эх рүүгээ зүтгэнэ. Эх нь бэлтрэгээ эрүүл эсэх, бас хүний гутлын үнэр шингэсэн тэр газар нь хор түрхсэн байж магад хэмээн сэжиглэн, тойрч үзээд гэнэтхэн сэрвээн дээрээс нь зууж өргөөд сэгсрэн хаяв.

	Тэг тэгсээр бүх сэжиг арилмагц алсын бараа харж, ойр тойронд ил үзэгдэх юмгүй байгааг нягтлаад, бэлтрэгээ шилэн хүзүүнээс нь зуув.

	— Аав аа! Одоо буудах уу, түүнийг? гэж Түмээ чихэнд нь шивнэв.

	Даш гуай буугаа шийрлэн шагайж харснаа, замгаа татан сумаа буцааж аваад буугаа гэрт нь хийв.

	— Яав, болив уу? гэж хүү гайхан асуусанд

	— Буудвал ч ална л даа! Гэхдээ хэрэггүй, Чоно хэдий хортой ч гэсэн эх үр хоёр амьдрах гэж явна шүү дээ! гэж хэлэв.

	Нөгөө чоно бэлтрэгээ зуусаар төдий холдсонгүй нэг хонхорт ороод алга болов. Бодвол, тэр ямар нэгэн хар сэжиг байгааг зөнгөөр мэдээд, нуугдан хэвтэж бэлтрэгээ хөхүүлэн цатгасны дараа очих газраа шөнө дүлээр хүрэхийг эрмэлзсэн нь лавтай. Даш мотоциклоо асаан хүүгээ сундлан ирсэн замаараа буцав. Гэртээ ирээд Түмээ болсон явдлыг ээждээ ярив.

	Чоно гэдэг чухам ямаршуу зальтай, хэрхэн амьдардаг, бэлтрэгээ яаж авч явдаг, тэр бас бэлтрэгтээ хайртай болохыг Түмээ одоо сайн мэдэх болжээ. Ээж нь энэ бүхнийг асууж

	— Аав чинь тэр чоныг буудаагүй биз? гэж асуухад:

	— Буудаагүй ээ! Чоно хэдий хортой ч, гэсэн эх үр хоёр амьдрах гэж явна. Ингэхлээр буудаж хэрэггүй гэсэн гэж. Түмээ ээждээ хэлэв. Ээж нь:.

	— Иш хөөрхий, болж дээ гэж хэлжээ.

	 

	
ГАЛУУНЫ ДЭГДЭЭХЭЙ

	— Галууны дэгдээхэй! Бариарай! гэлцэн хүүхдүүд суваг дотор нүцгэлэн орж дээш доош гүйлдэн хашхиралдана. Зарим нь хоёр талаар нь хашин зогсоод «Цохь, шид!» хэмээн бархирах сонстоно.

	Энэ үед Дугар үхэр хурааж яваад тааралдав. Сувгийн усан дотор галууны хэдэн дэгдээхэй байж ядан гүйлдэж, цүнхэл рүү шумбан ороод нэгтээгүүр шовсхийн гарч ирэх нь харагдана. Хүүхдүүд нэг бол тэднийг цохиж алах, эсхүл барьж авахын аль нэгийг хийхэд бэлэн байлаа.

	— Больцгоо та нар, алах нь уу! гэж Дугар зандрав.

	— Ах аа, бид нэгийг нь барьж авч үзэх гэсэн юм гэж нэг хүү хэлэв.

	— Хэрэггүй ээ! Нялх амьтан багтарч үхэхгүй юу? гэж хэлээд Дугар мориноосоо бууж ажиглан зогстол хүүхдүүд тарж явцгаалаа.

	Эх галуу нь алсаас харж байгаад аюулгүй болсныг мэдмэгц дэгдээхэйнүүдийнхээ дэргэд ирж буув. Тэр дэгдээхэйгээ усанд шумбуулж, бас сэлүүлж сургаж байгаа бололтой. Дугар хүүхдийн шуугиан холдсоны дараа түүнийг үргээж сочоохгүйг хичээн, сэмхэн мордож Гэртээ ирэв.

	— Манай Батаа үзэгдэнэ үү? гэж айлын нь эмээ Дугараас асуув.

	— Саахалтын хүүхэдтэй цуг, суваг дээр галууны дэгдээхэй хөөцөлдөөд явж байсныг нь би хөөж явуулсан юм сан, ирээгүй байна уу? гэхэд эмээ сэтгэл зовсон бололтой.

	— Хөөрхий амьтдыг ална даа тэд. Хүүе Батаа! Батаа! гэж хашхирав. Батаа өмд цамцаа барин нүцгэн шалдан уухирдаж ирсэнд эмээ ач хүүгээ:

	— За чи тэр галууны дэгдээхэйг алсан байвал уу, «Таван салаа боов» хүртэнэ гэж мэдээрэй! гэж зэмлэв. Дугарын Жаал хүү Буян галууны дэгдээхэй гэж ярилцахыг сонсоод гэрээс гүйн гарч ирэн:

	— Аав аа, тэр галууны дэгдээхэй чинь хаа байна? Би очиж үзнэ гэж зүтгэв. Дугар хүүгээ өргөн тэвэрч үнсээд:

	— Тэртээ тэнд хол байгаа гэсэнд Буян:

	 

	«Буурал морийг уная даа гэвэл

	Будааруулаад гарна аа хө

	Буурал халзан галууны дэгдээхэй

	Шомболзуулаад гарна аа хө» 

	 

	гэж та дуулдаг шүү дээ. Тэр галууны дэгдээхэй мөн үү? хэмээн дуу аялсаар асуусанд:

	— Тийм ээ тийм. Миний хүү галуу үзсэн, шүү дээ гэсэнд

	— Үгүй ээ. Би дэгдээхэй үзээгүй, одоо очиж үзнэ гэж Буян шалав.

	— Аав нь цайгаа уугаад үдээс хойш дахиад үхэртээ явна. Тэгэхдээ хүүдээ галууны дэгдээхэй үзүүлнэ гэж» Дугар хэлэв.

	Үдээс хойш үхэрт явахдаа Дугар хүүгээ сундлан, бас хул морь унасан Батааг дагуулан явав. Дугар замдаа бас л дуу аялсаар голын хөвөө даган өгсөнө.

	«Саарал халзан галууны дэгдээхэй

	Шомболзуулаад ирнэ ээ хө» гэхэд Буян:

	— Тэр чинь тэгээд саарал халзан юм уу? гэж асууна.

	— Тийм ээ тийм. Одоо л чи сайн ажиглаарай гэж Дугар хүүдээ хэлэв.

	— Тэр гурав цааш явсаар голын татаал сувагт хүрэв. Галууны таван дэгдээхэй түрүүчийн янзаараа усан дээр наадаж харагдав. Эх галуу нь харуул харан зүг зүг рүү ширтэнэ. Дугар тэднийг үргээхгүйн тулд бургасны цаана очоод мориноос буув. Тэгээд тэр галуу руу зааж:

	— Буян чи тэр галууг харав уу? гэсэнд

	— Тийм байна. Усан дээр явж байна.

	— Хажууд нь байгаа дэгдээхэйг нь харав уу? гэхэд Буян сая учрыг олж сонирхон харав. Дэгдээхэй нь эхийнхээ дохиогоор зэрэг зэрэг усан доогуур шумбана.

	Эх нь ус сөрөхөд мөн дагаж сөрнө. Ус давлагаалахад зомгол шиг дээр нь хөвнө. Эх галуу нь ямар нэгэн болзошгүй аюул байгааг мэдсэн бололтой үе үе дэгдээхэйгээ далавч доогуураа нууна. Аюулгүй болмогц эх нь далавчаа дэвнэ. Дэгдээхэйнүүд нь ч бас дэвэх сургууль хийнэ.

	Эх галуу нь хааяа нэг гун гун дуугарахад дэгдээхэйнүүд эхийнхээ далавч доогуур шурган орно «Энэ бол хаа нэгтээ бүргэд дэгдээхэйг нь шүүрэх гэж байгааг мэдсэн байна» гэж тайлбарлаад Буянгийн аав тэнгэр өөд хартал тэртээ дээр том хар бүргэд нисэж яваа харагдав. Тэр нэлээд өндөрт эргэлдэн ниссээр байлаа Түүний холдоход дэгдээхэйнүүд эхийнхээ далавч дороос гарч усан дээгүүр гүйлдэнэ.

	Нэг дэгдээхэй уснаас гарч сувгийн ирмэг дээр наранд ээж хэвтэв. Гэтэл дахиад л аюултай гэсэн дохио өгч эх нь цочмог дуугарав. Яах ийхийн зуургүй өнөөх бүргэд наранд ээж хэвтсэн дэгдээхэйг шүүрэн аваад нислээ. Дугар хашир хүн атлаа сэрэмж алдан» дэгдээхэйг нь шүүрүүлчхээд гэмшив. Буян айж уйлав. Батаа нүдээ том болгон гайхаж босон харайв. Эх галуу дэгдээхэйдээ харамсан далавчаа дэвэн цовхорч гунганав. Үлдсэн дэгдээхэйнүүд нь усан доогуур шумбаж ороод удтал гарч ирсэнгүй. Бүргэд ингэж бүгдийн амгалан байдлыг эвдэн аюул учруулав. 

	— За харав уу» Батаа? Ийм байдаг юм даа. Галууны дэгдээхэйд дайсан зөндөө байдаг юм. Ингэхлээр түүнийг алж ч болохгүй, үргээж ч болохгүй. Харин хамгаалж том болгох хэрэгтэй. 

	Сэрэмжгүй байвал яадгийг бусад дэгдээхэйнүүд нь одоо мэдсэн болохоор тийм амархан шүүрүүлэхгүй биз ээ гэж Дугар хэлэв.

	Тэр гурав тэндээс явахдаа Батаа морио унаж, Буяныг аав нь эмээл дээрээ суулган мориныхоо шанхнаас бариулж цулбуураас нь хөтлөн явлаа.

	— Аав аа, дэгдээхэйнүүд усанд шумбаж сурсан шиг би бас морь унаж сурна тийм ээ гэж Буян аавдаа хэлэв.

	— Тийм ээ, миний хүү! Удахгүй галууны дэгдээхэй нисэж сурна, миний хүү морь унаж сурна гэв. 

	— Тэр дэгдээхэйнүүд хэзээ нисэх бол? гэж Батаа асуув.

	— Удахгүй байх аа. 

	Тэгээд тэр гурав үхрээ эргүүлж гэрийн зүг явлаа. Т үүнээс хойш Батаа өдөр бүр тэр суваг дээр ирж, дэгдээхэйнүүдийг хамгаалан, хүүхэд ойртуулахгүй хөөж, том шувуу үзэгдэхээр өмнөөс нь толь гялалзуулан айлгаж, эргэн тойрсоор долоо хоногийн дараа дөрвөн дэгдээхэй эхийгээ даган нисэхийг анх удаа харж:

	— Еэ гялай, гялай! хэмээн алгаа ташин баярлав.

	 

	
МОГОЙ

	Дандий өвөө хоёр өдрийн турш хадуур ирлэж, иш бариул тааруулан, жодгор майхнаа засаж бэлтгэв. Саран Болдоо хоёр ч бас хадландаа явна гэж боорцог хайрч, өндөгтэй бин хийв. Саран Болдоо хоёр энэ жилийн зуныхаа амралтаар хадлан хадаж сурна гэж амлалт авсан болохоор Дандий өвөө тэр хоёрт яаж өвс хаддагийг зааж өгөхийг гол болгов.

	Тэгээд нэг өдөр Болдоо өөрийнхөө сургасан даагыг унаж, Саран аавынхаа хашин бор морийг эмээллүүлэн, Дандий өвөө номхон саарал гүүндээ жодгор майхнаа ганзагалан хадланд явцгаав. Хадлан хадах газар төдий л холгүй бөгөөд голын шугуйд жил бүр хаддаг аж. Саран Болдоо хоёр морин дээр хадуураа ёрдойлгон барьж, нарны том дугуй сийрсэн малгай өмсөн, урд хойноо орж дуу аялан их л хөгжилтэй явна.

	Дандий өвөө юу ч үл дуугаран, муу саарал гүүгээ байн байн давирч жолоог нь дугтачна. Зам зуур намрын хагдарсан өвсний үнэр ханхлан морьдын хөлөөр цахилдгийн хатсан боргоцой шажигнана.

	Дандий өвөө эргэж үл харан нарийн зөрөг замаар лан алхуулахад өргөн янхигар дал мөр нь банзаар хийсэн юм шиг хавталзан, санчгийн нь доогуур бавгар сахал цухуйна. Болдоо өвөөгийнхөө нүдийг хариулан, Саран эгчийнхээ ганзагалсан уутнаас хайрсан бин авч иднэ. Тэр гурав явсаар хэдэн гүвээ даваад голын зах руу орлоо. Бургас харгана, хуайс ургасан битүү шугуй голын хоёр талаар үргэлжилнэ. Нутгийн хадланчид аль хэдийн хадландаа гарсан тул энд тэнд чөдөртэй морьд харагдан, хүмүүс исгэрэх, гууглах, хадуурын дуу хангинах нь сонстоно. Дандий өвөө тэр бүхнийг үл сонирхон, гол уруудан бургасан дундуур мушгиралдан явлаа. Саран өвөөтэйгөө майханд унтана, хээр гал түлж мах шарж иднэ, цай хийж ууна, тэгээд өвс хадаж сурна, бас бухал хийнэ гэж их л баяртай явна. Болдоо даагаа унаад хадлангийнхныг хэсэж, хүүхдүүдтэй уралдана, даагаараа бухал чирнэ, шөнө гадаа унтана гэж бодож явав.

	Дандий өвөө явсаар өөрийнхөө айл саахалтынхны хадланчид дээр хүрч ирэв. «За яах вэ, энэ хавьд буугаад хүү бэр хоёрыг ирэхээр өөр элбэг өвстэй газар бууна биз» гэж бодоод мориныхоо жолоог татан зогсов. Гэтэл хэдэн хүүхэд, хоёр гурван эмэгтэйчүүд бөөгнөрөн:

	— Могой! Могой! Могой явж байна? гэж хашхиралдах нь сонстов. 

	— Аль вэ? Могой хаа байна? гэж Саран Болдоо хоёр тэдэн рүү шурхийн харайлгаж очив. Гэвч юу ч олж харсангүй.

	— Сая эдний нохойг тэр могой хатгачихсан чинь муухай гасалсан гэж тэр хүүхдүүд Саран Болдоо хоёрт сонин болгож ярив.

	— Тэгээд яав, тэр могой чинь? гэж асуусанд:

	— Энэ бухал доогуур орчихсон гэж хүүхдүүд шуугилдав. Зарим нь майхнаа зөөж сайр дээр барина гэж ярилцах сонстов. Дандий өвөө юу ч тоосон шинжгүй майхнаа босгох газар ажиглан, эргэлдэж байснаа:

	Хөөш Сараан, нааш ир! Майхнаа босгоё гэж дуудав. 

	— Өвөө энд чинь могойтой юм байна шүү дээ гэж 

	Саран дургүйцэв. Гэтэл Болдоо «Хүүе хөл доор чинь могой» гэж Саранг айлгав. Саран айхдаа чарлан дэвхцэв.

	Саран Болдоо хоёрын аль аль нь ном дээрээс могойны зураг үзсэнээс биш, амьд могой үзсэн удаагүй тул могой гэж ямар шүү амьтан байдгийг үзэхийг хүсэж байв. Дандий өвөө морио хөтлөн явсаар нэг сайр дээр очиж майхнаа буулган босгов.

	Нар аль хэдий үд өнгөрчээ. Тэд гурван чулуу тулж зомгол түүн гал ноцоогоод цай чанаж ууцгаав. Дандий өвөө дахиад л хадуураа гуранзаар үрж, бариулыг нь тааруулаад, муу дэрсэн малгайгаа авч тавиад толгойгоо алчуураар ороонгоо

	— За явцгаая. Нар жаргахаас өмнө жаахан юм овоолж үзье гээд хоёр хүүхдээ дагуулан бургасны чөлөөнд гарч, өтгөн ургасан өлөнгийн захад хүрч хэд ширвэж үзэв. Саран Болдоо хоёр өвөөгөө дуурайн хадуураа барьж ширвэх гэтэл Саран хадуурынхаа үзүүрийг газар луу хатгаад мурийлгачхав. Болдоо ирээр нь чулуу дайруулаад эмтэлчхэв. Дандий өвөө уурлан тэр хоёрыг загнасаар хадуурыг нь засаж янзлав.

	— Ингээд барь. Хөлөө тааруулж зөв зогс. Наад хадуураа битгий зуураад бай! Өргөж тавиад нөгөө гараараа татаж явуул гэж байн байн зааж өглөө. Заримдаа хадаж болмоор байснаа, зарим үед болохоо байчхаад байв. Дандий өвөө дахиад л зааж өгнө. Өөрөө хадаж үзүүлнэ.

	— Намайг хар гээд өөрөө ширвэж эхэлсэнд яг л тонгоргоор үс хусаж байгаа мэт нэг жигд хярган, хадсан өвс нь нэг дор эгнэн унаж байв. Саран Болдоо хоёр өвөө аав шигээ жигд хадаж сурах яагаа ч үгүй байв. Гэвч тэр хоёр сайхан цэвэрхэн түргэн хаддаг болоод залуу аавтайгаа хадлан хадна гэж бодсоноос их л хичээн чармайна.

	За тэгээд хадаад бай. Сурна аа сурна гэж өвөө нь хэлээд тэр хоёрыг дагуулан хөлөө алцайсхийж зогсоод цаашаа харан ширвэж гарлаа. Болдоо хэсэг хадаж байснаа дорхноо эцэж хөлсөө арчин бургасны сүүдэрт суув. Саран хадуураа түшин амсхийв. 

	— Босоцгоо. Юун амархан ядрах юм бэ! гэж өвөө нь шаардав. Дахиад л гурвуул хадаж гарлаа. Саран Болдоогоос арай, дээр хадаж байв. Болдоод үнэхээр эв дүй дутаж байв. Тэгснээ Болдоо хадуураа тавиад:

	— Ам цангаж байна ус ууна гээд гол руу гүйв. Саран майхандаа очиж хар цай уухаар гүйв. Дараа нь тэр хоёр өндөгтэй бингээ хувааж идээд, бургасны сүүдэрт сууж байхыг нь хараад өвөө нь толгой сэгсрэн «Энэ хоёр хэзээ ажил хийж сурна даа» хэмээн бодон:

	— Ажил хийж байхад олон дахин идэж уугаад байвал амархан ядардаг юм гэж сургав.

	Саран Болдоо хоёр өвөөгийнхөө хэлснээр зэрэгцэн зогсоод хадав. Тэр гурав нэг жижигхэн тохойг арайхийн хадаж дуусав.

	Нар хэвийж, оройн сэрүү унав. Дандий өвөө хадууруудаа дахин гуранзаар хавирч ирлээд, бас нэг аятайхан чулуугүй тохойг сонгон авч цар жаргахаас наана дуусган, хоёр гурван бухал хийнэ гэж бодоод хадаж гарлаа. Саран Болдоо хоёр ч нэлээд зүгширч байв.

	Хэсэг хадаж байснаа Саран гарын тохой өвдөж байна хэмээн хадуураа түшин зогсов. Болдоо толгой өвдөж байна гэж янгуучлав. Тэгээд хоёул бас л юм ууна гэж майхан руугаа гүйлдэв. 

	— Өвөө, өвөө, могой! гэж Саран Болдоо хоёр хашхирав. Чих хатуу өвөө нь сайн сонссонгүй бололтой:

	— Юу, юу гэнэ ээ? гэж лавласанд: 

	— Өвөө, та бушуу ирээч ээ. Яана аа, могой! гэж Саран уйлан дуугарав. 

	— Өвөө таны малгай дээр том хар могой хэвтэж байна гэж Болдоо чарлав. 

	— За яах вэ могой явж л байгаа биз. Ирж ажлаа хий хэмээн Дандий өвөө ер хэнэггүй хэлээд хадуураа хавиран зогсов. 

	— Өвөө, яана аа, энэ чинь хатгах гэж байна! хэмээн Саран орь дуу тавиад гингэнэтэл уйлж гарлаа.

	Дандий өвөө яаралгүйхэн явж очвол өөрийн нь дэрсэн малгайны оройны хонхорт нэг том хар эрээн могой хэлээ гозолзуулан толгойгоо цогнойлгоод цагариглан хэвтэж байв. Болдоо нэг том чулуу бариад түүнийг бяц цохих гэж бэлтгэсэн боловч өвөөгийнхөө малгайг гэмтээх байсан тул дэмий л далайн зогсоно. Дандий өвөө:

	— Могой алж болохгүй ээ. Энэ бол хоргүй могой! гэж хэлээд дэргэд нь очиж малгайныхаа хүрээнээс барин могойг сэгсэрч унагаад дэрсэн малгайгаа өмсчхөв. Тэгээд Болдоогийн гараас чулууг нь булаан авч хол шидэв. Өнөөх могой цахилдаг дундуур ус урсах адил жирэлзэхэд Саран байж ядан дэвхцээд нүдээ даран уйлав. 

	— Пөөх, өвөө та наад малгайгаа хаяач! гэж Саран хашхирав. Болдоо урт мод барин газар цохилж могойг үргээв. Тэр могой төдхөн майхны нь ойрхон ирээд нүх рүү гулган орчхов. 

	— Өвөө! энэ чинь нүхэнд орчихлоо гэж Болдоо хэлэхэд. 

	— Одоо яана аа? Майханд орчихно шүү дээ гэж Саран уйлагнав. 

	— Зүгээр зүгээр, тэр чинь хоргүй могой. Ямар ч гэм байхгүй гэж Дандий өвөө хоёр хүүхдээ ятгасан боловч тэр хоёр огт үнэмшсэнгүй.

	— Худлаа. Могой бол хүнийг хатгадаг тэгээд хороо мах руу нь хийж хордуулдаг гэж хичээл дээр багш зааж хэлсэн. Тэр байтугай могой хүүхдийн ам руу ордог юм гэнэ билээ гэж Саран могойны тухай там тум дуулснаа гарцаагүй үнэн болгож ярив. Болдоо могойны нүхийг том хавтгай чулуугаар таглан дараад ойрхон харж зогсов.

	— За тэр могой яах вэ нүхэндээ байж байг. Одоо хэдүүлээ өвсөө бухалдъя гэж хэлээд өвөө нь хамуураа барин явав. Саран Болдоо хоёр хэсэг харж зогссоноо, өнөөх могойноос айхдаа өвөөгийнхөө араас гүйлдэв. 

	Өвгөн өвсөө бухалдаж эхлэв. Саран Болдоо хоёр ч туслалцав. Тэгтэл нар жаргаж орой болов. Өвсөө ч бухалдаж дуусав. Тэр гурав майхандаа ирээд гар нүүрээ угааж, харанхуй болохоос өмнө хоолоо хийх болов.

	— Болдоо, явж түлээ түүж ир. Саран гал түл! гэж өвөө нь захирав.

	— Тэгээд энд унтах юм уу? гэж Саран асуув.

	— Тэгнэ ээ гэсэнд

	— Өвөө, нөгөө могой чинь гараад явчихжээ гэж Болдоо хашхирав. Саран гүйн очиж холоос хараад:

	— Нээрэн мөр гаргаад явчихсан байна гэж бархирав.

	— Өвөө, би л энд чинь унтахгүй шүү гэж хэлээд Саран галаа ч түлсэнгүй уйлж суув. Дандий өвөө «Энэ муу гайтай могойноос болох нь» гэж толгой сэгсрэн бодоод, морьдоо авчран майхнаа буулгаж ачаалав. Тэгээд тэр гурав зөвхөн өдөрт ирж хадаад шөнө нь гэртээ харьж унтаж байхаар шийдэн гэрийн зүг гэлдрүүлэв.

	Саран сая санаа амрах шиг болж орой бүрий болсон хойно гэртээ ирэв. Тэгээд хожим нь Саран Болдоо хоёр өвөө шигээ өвс хадаж сурсны дээр могой бүгд хортой байдаг биш, харин хоргүй могой бас байдгийг могойноос айдаггүй нэг хүн гар дээрээ тавьж үзүүлснээр сая үнэмшиж могойноос айхаа больсон билээ.

	 

	
БҮРГЭДИЙН ҮҮР

	— Бүргэдийн үүр дээр тайган нохой байдаг гэж манай айлын Дамба өвгөн ярьсан юм. Хоёулаа бүргэдийн үүр үзэх үү? гэж Төмөр Базарт хэлэв. Базар хэсэг зуур эргэцүүлэн бодоод:

	— Тэгээд тэр үүр чинь хаа байгаа юм бэ? гэж асуухад: 

	— Тэр Наруул Улааны шовход байдаг юм гэж заав. Тэгээд л Базар Төмөр хоёр бүргэдийн үүр очиж үзэхээр сэм тохирч гэрийнхнээсээ нуугдан, хар гөлгөө хөтлөн явлаа. Тэр хоёрын аль аль нь бүргэдийн үүр гэж юу байдгийг үзээгүй болохоор ихэд сонирхож байв. Базар Төмөр хоёрын нэрлэснээр «Басар» гэдэг нэртэй болсон хар гөлөг бол үнэхээр сэргэлэн нохойд тооцогдоно. Яагаад гэвэл, өөрийнхөө биеэс хэд дахин гүнзгий усаар туулсан, бас өндөр хад руу үсэрч бууж чаддаг, нэг удаа үнэг хөөгөөд гүйцэх шахсан, бас айлын том нохойтой давгүй үзэлцэж байсан зэргээс түүнд «Басар» нэр нь таарч гэж тэр хоёр боддог байлаа.

	Энэ удаад бүргэдийн үүр үзэхээр явахад Басар ч бас дуртай байгаа бололтой сүүлээ моодойлгон өмнө нь орж жирийлгэв. Базар Төмөр хоёр нохойгоо дагуулан Гунангийн хавцал өгсөв. Үнэхээр бүргэдийн үүрт тайган нохой юм уу, мөнгөн шагай байдаг бол түүний нь олж аваад айл саахалтын хүүхдүүдэд бардамнан үзүүлэхийн зэрэгцээ намар сургууль цуглахад сургуулийнхаа үзүүлэнгийн танхимд тавина гэж Базар бодож байв. «Эртүүд би аавынхаа морины чөдрийг гээчхээд эргээд авах гэтэл алга болчихсон байсан юм, лав тэр муу бүргэд авсан байж таарна. Одоо үүр дээр нь очоод чөдрөө олж авна» гэж Төмөр бодож явав. Тэд явсаар Гунангийн хавцлын хойд Наруул Улаан гэдэг шовх хаданд бүргэдийн үүр байгааг олж мэдэв. Дороос нь авирахад хүрэхийн аргагүй өндөр цавчим байсан тул нөгөө талаар нь тойрч шовхын орой дээрээс бууж чадвал бүргэдийн үүрт амархан хүрч болох юм байна гэж Төмөр Базар хоёр нэг дуугаар тохиролцов.

	Тэр хоёр хавцлыг даган өгссөнөө уулын асга хад бүхий ангал өөд авирсаар сэрвэн дээр нь гарлаа. Улмаар уулын сэрвэн дээгүүр бүргэдийн үүр байгаа шовх тийш чиглэв. Нөгөө талаас нь мацан өгсөж шовхын орой дээр амархан гарав. Ойр хавь юу ч үзэгдэхгүй байв. Тэртээ дээр үүлний наагуур нэг бүргэд эргэлдэн нисэж байв. Эхлээд Төмөр хадны орой дээрээс доошоо өнгийж харлаа.

	— Тэр! Тэр бүргэдийн үүр гэж Базарыг даллав. Базар бас өнгийж хартал үнэхээр бүргэдийн үүр ойрхон харагдаж, дээр нь ямар нэгэн том шувуу сууж байв. Дээрээс нь харвал хэд хэдэн хад дамжин үүрт ойртож болох юм гэж тэр хоёр бодлоо. Тэгээд Төмөр нохойгоо дуудан, хүзүүнд нь уяаныхаа олсыг бөхлөн уяж хөтлөөд «Доошоо!» гэж гараараа дохио өгөв. Базар Төмөрийг даган хад руу бууж эхлэв. Басар ч тэдний мөрөөр чухам яах гэж байгааг мэдээгүй мөртөө хэлээ унжуулан аахилсаар доош үсрэн буув. Хоёр дахь дөрөө хадан дээр буутал том хүрэн эрээн бүргэд нисэн одов. Хартал үүр дээр нь ангаахай хэвтэж байв. Өрвийсөн үстэй, ангайсан шар амтай том ангаахай сандарч тэвдсэн байдалтай тэдний зүг харан ангалзав.

	— Хараач, тэр амыг нь гэж Төмөр заав.

	— Аль вэ, нөгөө тайга чинь гэж Базар асуув. Тайга ч алга, мөнгөн шагай ч алга. Харин хүн амьтны бараа огт хараагүй байсан тэр ангаахай, их л ууртай мэт өлбөлзөн харна.

	— Үгүй ээ. Тэр тайга чинь энэ ангаахайн дор байж таарна. Мөнгөн шагай ч түүний дор байгаа гэж Төмөр хэлэв.

	Базар нохойгоо угзран чангааж өмнөө оруулаад ангаахай тийш заав. Төмөр хадан дээр дөрөөлөн доош нэг үе ахиж буулаа. Базар мөн араас нь бууж нохойгоо оосроос нь өргөн унжуулж ангаахайны дээрээс буулгав. Ангаахай нохойг үзээд айн сандарч, бас хамраараа исгэрэн тагнайгаа зэвүүн ташив. Нохой нь түүнээс айсан шинжгүй өмнөөс нь хуцан ярзайж ухасхийв. Түүнийг хараад Базар Төмөр хоёр «Ура» гэж хашхирав. Гэтэл юу болсныг бүү мэд.

	Гэнэт бүргэд шуугин орж ирээд нохойг нь шүүрэн аваад тэртээ тэнд ангал руу шидчихлээ. Нохой өрөвдмөөр дуу гарган хад руу өнхрөв. Базар Төмөр хоёр ухаан жолоогүй айж хад өөд буцан мацав. Бүргэд дахиад шүнгэнэн доогуур орж ирэхэд Төмөр том чулуу барин далайв. Базар уйлан хадны завсар луу шургахыг оролдов.

	Тэгээд тэр хоёр байдаг чадлаараа мацан шовхын орой дээр гарлаа. Бүргэд дайснаа дарсан ялагч мэтээр тайван эргэлдэж байв. Гэвч Төмөр Базар хоёрын найз Басар нохой нь чухам хаа байгаа нь бүү мэд, хүн хүрэхийн аргагүй ангал дотор гаслан гангинасаар байлаа. 

	— Бүргэд гэдэг чинь ямар зэрлэг амьтан бэ? гэж Төмөр гайхав.

	— Аяа аймаар гайхал. Басар маань яасан бол! Үхсэн байх аа гэж Базар хэлээд чагнатал дөнгөж дуулдах төдий холоо гэгч гасалж байв. Одоо тэр хоёр нохойгоо яаж аврах тухай ярилцав. Ямар ч байсан энэ зэрлэг амьтны хажуугаар явах аргагүй тул шовхын ёроол талаас нь нохойгоо харахаар шийдэн ирсэн замаараа яаран буув.

	Хэрэв Басар, Төмөр Базар хоёрын хойноос явах гэж дээшээ мацвал бүргэдийн хоол болж төгсөхөөс гарцаагүй байсан тул тэр хоёр яаран гүйлээ. Тэгээд Гунангийн хавцлаар тойрон бүргэдийн үүртэй шовхын ёроолд очоод нохойгоо дуудлаа. Нохой нь өндөр цармын тал дунд элгэн хадны дээр суугаад ульж байснаа Төмөр Базар хоёрыг үзээд хад руу бараг өнхрөх шахам доошлов. Бүргэд тэнгэрт эргэлдэн харсаар байна. Басар өндөр хад руу аймшиггүй бууж ирэв.

	Ямар азаар тэр амьд гарсан юм бэ, бүү мэд. Үзвэл өрөөсөн хөл нь бага зэрэг доголж, толгой нь бүргэдийн хумсанд, хоёр газар шалбарсан байлаа. Төмөр Базар хоёр баярлан, нохойгоо илж эрхлүүлээд, шархыг нь усанд угааж цэвэрлэн гэр лүүгээ явцгаав.

	Тэгээд Басар нохойгоо ёстой баатар зориг гаргасан гэж үзээд «Баатар Басар» нэр өгчээ. Энэ явдлаа тэр хоёр хэнд хэлсэнгүй нууцлан хадгалав.

	 

	
ОТОРТ ӨНГӨРҮҮЛСЭН ШӨНӨ

	Туяа аавтайгаа оторт явав. Намрын шар нар ээж, тал газар мал сүрэг ярайна. Отрын гэр майхнууд энд тэнд цайран харагдана. Туяагийн аав Жамбал отрын айлуудын хамгийн захад сайхан өвстэй газар буув. Туяа энэ жил аавтайгаа анх удаа оторт явж байгаадаа баярлана. Яагаад гэвэл зуны даалгавар ёсоор «Оторт явсан тухай тэмдэглэл» хөтлөх хэрэгтэй байлаа. Тэгээд тэр дэвтэртээ «Оторт гарав» гэсэн гарчиг тавилаа.

	Аав нь түүнд отрын тухай, намар цагийн байгаль, ургамал амьтны тухай ярьж өгдөг байв. Гэвч Туяад амьдралдаа үзэж хараагүй, учир шалтгааны нь ойлгоогүй зүйл олон тааралдах аж. 

	«Оторт явах гэдэг сайхан юм. Яагаад гэвэл өдөр бүр зэлүүд атар газар явдаг болохоор янз бүрийн ан амьтан, ургамал элбэг тохиолдоно. Гагцхүү хүн амьтан явахгүй эл хуль байдаг нь жаахан тийм юм. Би худаг дээр хонио услахаар очихдоо л нутгийн хүмүүстэй уулздаг. Бусад өдөр бол аав, шар нохой, хариулж байгаа хонь, уналгын хоёр мориноос өөр юу ч үл үзэгдэнэ. Гэвч би огт уйдаагүй, харин аавдаа хонь хариулж тус хүргэж байна...» гэх зэргээр Туяа дэвтэртээ тэмдэглэн бичсэн байв. Нэг өдөр аав нь адуун дээрээ очиж морио сольж ирэхээр явах болов. Туяа хонио хариулж үлдэв. 

	— Аав аа, эрт ирээрэй. Орой болохоор би ганцаараа айна шүү? гэж Туяа охин аавдаа захив.

	— Тэгнэ ээ тэгнэ. Миний охин хонио хариулж яваад нар жаргахаар хотондоо оруулаад, аавдаа цай хийж байгаарай гэж хэлээд Жамбал адууныхаа зүг тоос манаруулан одов.

	Уулын сүүдэр эргэж, талд хонин сүрэг ярайн, хоньчин хүн уртын дуу аялах сонстоно. Удсангүй нар жаргаж орой боллоо. Туяа хонио хотлуулав. Тэр гэртээ орж гал түлээд аавдаа цай чанаж тавьсан боловч аав нь алга л байв.

	Харанхуй боллоо. Туяа лаа асааж тэмдэглэлийнхээ дэвтрийг гарган «Аав морио юүлж ирэхээр явлаа. Би үдээс хойш хонио ганцаар хариулав. Хонь оторлох аргыг сурч байна. Яагаад гэвэл, хонь маань таана идэж цадаад, налайн хэвтэж амрахыг эрмэлзэж байна.

	Би хонинд явахдаа Шаралдай гэдэг шар нохойтойгоо тоглодог. Гэтэл тэр маань өнөөдөр аавыг дагаад явчихжээ. Би одоо гэртээ ганцаараа сууж байна. Харанхуй болж байвч аав минь алга байна. Адуу нь олдохгүй байгаа юм бол уу даа...?» хэмээн бичээд цааш бичих гэтэл нэг л айдас хүрээд эвгүй болчхов. Гэрийнхээ хаалгыг нээгээд гадагшаа хартал таг харанхуй, зөвхөн хонь яраглан хивж хэвтэх нь л мэдэгдэнэ. Эргээд гэр доторхоо хартал бас л харанхуй, лааны бүдэг гэрэл Туяагийн зөвхөн нүүрийг л гэрэлтүүлнэ. Гэтэл санаандгүй байтал нэг юм хүүг, хүүг гэж дуугарав. Еэ гялай, аав минь ирлээ гээд чих тавин чагнав. Гэтэл биш ээ. Ямар нэгэн амьтан нэгэн жигдээр хүүг хүүг гэж байснаа бүр ойртож ирээд, гэрийн нь хажуухан талд хүүе хүүг хүүе хүүе гэж хашхирсанд Туяа айн сандарч, лаагаа үлээж унтраачхаад нүүрээ алгаараа даран «Аав аа!» хэмээн бархирав.

	Дахиад чагнатал өнөөх зэвүүн дуутай амьтан гэрийн нь хойд талд ирээд дуугартал бас хонь үргэв. Туяа уйлж гарлаа. Лаагаа дахиад асаах гэтэл чүдэнзээ эрээд олсонгүй. Айх гэдэг туйлдаа хүрэв. «Аав аа» гэж гиншин уйлж суутал морины төвөргөөн сонстон, гэрийн гадаа морьтой хүн ирж буув.

	Охиныгоо айж сүйд болж байгаа гэдгийг мэдээд Жамбал хэчнээн яарсан боловч харанхуй задгай талд төөрөөд ийнхүү удсандаа гэмшив. Аав нь яаран орж ирээд чүдэнз зуран гэрэл гаргав. Туяа охин аавыгаа тэврэн авав. Аавын нь ирснээс хойш өнөөх амьтан дуугарахаа больчихов. 

	— Аав аа, намайг нэг муухай дуутай амьтан хүүе, хүүе гэж дуудаад айлгасан. Сүүлдээ бүр гэрийн хажууд дуугарсан гэж Туяаг ярихад аав нь:

	— Аа тэр үү, шар шувуу байхгүй юу. Заримдаа тооно дээр суугаад дуугардаг юм гэж Жамбал ер тоосон шинжгүй ярив. 

	— Тэр чинь шувуу биш ээ. Яг хүн шиг дуугарч байна билээ. Лав өнөөх үлгэрт гардаг ганц нүдэт цөөвөр мөн байх гэж Туяа өөрийнхөө санаж байсныг үнэн болгох гэж зүтгэв.

	Аав нь галаа түлэн хоолоо хийж эхлэв. Одоо нэгэнт аав нь ирсэн болохоор Туяа юунаас ч айхаа болив. Гал их түлснээс халуу оргисонд гэрийнхээ хаалгыг онгойлгов. Намрын шөнө намуухан дулаан болоод, бүх юм анир чимээгүй аж. Туяагийн хайртай Шаралдай гэдэг нохой нь хааяа од харвахыг хараад хуцдаг тэр л заншлаараа хуцаж байв.

	Жамбал охинтойгоо хоолоо идэж дуусаад унтах гэж байтал нэлээд алс газар шар шувуу дуугарах сонстов. Туяа нүдээ том болгон чагнаад:

	— Аав аа, өнөөх чинь дуугарч байна гэж хэлэв.

	— Тийм ээ. Энэ бол шар шувуу. Гэм хоргүй амьтан, хүнд ямар ч аюул учруулахгүй. Харин шөнө ингэж дуугардагт нь хүн түүнээс айдаг юм. Маргааш аав нь ямар шувуу байдгийг үзүүлэмз гэж хэлээд тэр хоёр амар тайван унтацгаав.

	Маргааш нь нарлаг сайхан өдөр болж Туяа аавтайгаа өглөө эрт хонио бэлчээн талд гарлаа. Жамбал охиндоо шар шувуу үзүүлэх гэж тэртээ тэнд харагдаж байгаа хар эрэг чиглэн явав. Тэнд шар шувуу байнга байдгийг Жамбал сайн мэддэг байв. Шаралдай нохой нь ч баярлан дагав.

	— За эндээс л өнөөх шар шувуу чинь нисэх вий. Сайн харж ав гэж аав нь хэлэв. 

	Хар эргийн сархиаг шиг олон ангал цав руу ширтсээр дөхөж очив. Юу ч харагдсангүй. Гэнэг сүр сархийн дуугарсанд Жамбалын морь үргэн золтой ойччихсонгүй. Гэтэл хэд хэдэн шар шувуу эргийн мухраас нисэж, залхуутай хэд дэвээд харганын ёроолд саглайн суув. Нохой түүнийг элдэн хөөнө. Туяа сайтар ажиглавал том дугариг шар нүдтэй, сөөвгөр өдөн чихтэй, эрээн цоохор биетэй эгдүү хүрмээр хачин шувуу байв. Хартал тэр үнэхээр болхи амьтан байв.

	— Одоо яагаад шөнийнх шигээ дуудахгүй байгаа юм бэ? гэж Туяа асуув.

	— Энэ бол шөнийн амьдралтай амьтан учир өдөр унтдаг, бас наранд юм олж харахдаа муу учир аль болохоор биеэ нууж сүүдэрт хоргоддог юм. Шар шувуу бол шөнийн цагт элдвийн мэрэгч оготно, хулгана барьж иддэг болохоор хүн, малд ашигтай амьтан. Шар шувууг алж болохгүй гэж аав нь тайлбарлав. Туяа охин гэртээ ирээд тэмдэглэлийнхээ дэвтэрт «Би одоо шар шувуунаас айхгүй» гэж бичжээ.

	 

	
ШООВДОР 

	«Мал эмнэлгийн хашаанд нэг хачин амьтан байна» гэж хүүхдүүд шуугив. 

	— Юу вэ?

	— Яагаад ч юм бэ өрөөсөн хөл нь хугарчихсан юм гэнэ!

	— Юуны хөл бэ?

	— Аргалийн хурга гэнэ ээ.

	— Тэр чинь хонь уу, юу вэ? 

	— Яагаа вэ дээ аргаль угалзных л байхгүй юу.

	Ийм яриа сонсоод Ариунаа Алтантуяа хоёр очиж үзэхээр тийшээ гүйв. Хоньчин Дарам хөл нь хугараад хээр хэвтэж байсан аргалийн хурга барьж аваад хөлийг нь эдгэрүүлэхээр өчигдөр мал эмнэлэгт хүргэж ирсэн юм байжээ. 

	Түүнийг сумын малын эмч Нямдорж шинжлэн үзээд

	— Үүнд онцгой халдварт өвчин алга. Эхээс төрөөд гурав хоножээ. Сайн ажиглаваас биед нь чонын хоёр шүд орсон сорви байна. Бодвол, хургыг нь чоно дайран ноцсонд эх нь түүнийг мөргөж залхаахдаа хургатайгаа ташир мөргөж урд хөлийн нь бугалгыг гэмтээсэн биз. Гэвч мэс засал хийхгүйгээр эдгээж болно гэж үзээд хөлд нь хавчаар мод тааруулан, боолт хийгээд татуургадсан байв.

	Малын эмч түүнийг мал эмнэлгийн хашаанд байрлуулан, дор нь өвс дэвсээд банзаар хашжээ. Сургуулийн хүүхдүүд түүнийг сонирхохоор тойрон шавсан байлаа.

	Хээрийн нөхцөлд амьдарч, байгалийн эрхшээлээр бойждог нялх амьтанд тохирсон сайн сувилгаа, тэжээлийн үйлчилгээ байхгүй бол үхэж ч, мэднэ гэж малын эмч Нямдорж хэлэв.

	Тэгээд л 5 дугаар ангийнхан түүнийг шефлэн авахаар тохиролцов. Хичээл тарсны дараа ангийн ахлагч Алтантуяа ангийнхаа хүүхдүүдийг цуглуулаад хэлсэн нь:

	— Аргалийн хурга бол манай хонины хургаас тэс өөр бөгөөд дархан цаазтай ан амьтны тоонд орно. Ингэхлээр түүнийг бид шефлэн авснаараа аль болохоор сайн арчилж хөлийг нь эдгээгээд тэжээж том болгоно. Үүнийгээ бид «Залуу байгальчдын анхны туршилт» гэж нэрлэх болно гэхэд

	— Тэгээд тэр чинь юу юм бэ? гэж нэг нь асуув.

	— Аргалийн хурга гэж байна шүү дээ гэхэд

	— Нэрийг нь хэл л дээ гэж хэд хэдэн хүүхэд асуув. Алтантуяа энэ асуултад түгдэрсхийн бодоод «Шоовдор» гэж санаандгүй хэлчхэв.

	Хүүхдүүд «Шоовдор! Шоовдор!» гэлцэн шуугилдав. Тэгээд л тэр Шоовдор нэртэй болов. Хүүхдүүд Алтантуяагийн удирдлагаар Шоовдорыг хэрхэн сувилах тухай товч заавар гаргав.

	Тэр зааварт дурдсан нь:

	 

	«Нэгдүгээр зүйл: Шоовдорыг ямар нэгэн мод саваагаар чичиж цочоон сандрааж болохгүй. Хүүхдүүдийн дүрсгүйтлээс болгоомжлохын тулд өдөр бүр дөрвөн хүүхэд ээлжлэн жижүүрлэнэ.

	Хоёрдугаар зүйл: Эмчийн бичиж өгсөн эмийг цаг тухайд нь уулган» халууныг нь тогтмол хэмжиж тэмдэглэнэ. Хөлийн нь боолтыг гагцхүү эмчийн хяналтаар тайлна.

	Гуравдугаар зүйл: Шоовдорыг өдөрт гурван удаа хооллоно. Үүнд, хонины сүүнд бага зэргийн чихэр нэмээд, маш цэвэр угжаар нэг удаад 500 граммаас илүүгүй өгнө. Сүүний бүлээн нь 5-8 градус, хэрэв шаардагдвал витаминууд уусган өгч болно. Элдэв юм дур зоргоороо өгөхийг хориглоно.

	Дөрөвдүгээр зүйл: Ариун цэврийн нөхцөлийг хатуу сахиж мөрдөнө. Гар хуруугаа хөхүүлэх, бохир зүйл долоолгохыг хориглоно. Муур нохой зэргийг ойртуулж уур уцаарыг нь хүргэж болохгүй.

	Тавдугаар зүйл: Шоовдорын өсөлт торнилтыг ангийн ахлагч Алтантуяа өдөр бүр хөтөлнө. Онцгой тохиолдолд малын эмч нараас зөвлөгөөн авна. Ангийн хамт олон» 

	 

	гэсэн байлаа. Тэгээд л ажлаа хуваарилах болов.

	— Хэн сүүнд явах вэ? гэж Алтантуяаг асуусанд «Би, би» хэмээн олон хүүхэд гараа өргөв.

	Эхлээд Ариунаа Чимгээ хоёр сүүнд явлаа. Зарим нь жижүүрт гарч, зарим нь дор нь дэвсэх өвс, саравч хийх банз олж ирэхээр явцгаав. Хүүхдүүд мундахгүй ажилтай болцгоов. 

	Шоовдор бараг хоёр хоног юм амсаагүй учир тун их өлсөж гэдэс нь хонхойжээ. Ариунаа Чимгээ хоёр сүү авчрав. Түүний нь эмч шинжилж үзээд саагаад удсан тул тохирохгүй гэж буцаав. Дахиад д сүүнд гүйв.

	Сая саасан шинэ сүү олж ирээд халуун хүйтний нь тохируулан, угж хөх зэргийг тусгайлан ариутгаад Шоовдорыг угжих болов. Шоовдор эхлээд угж гэдгийг мэдэхгүй учир үнэрлээд сэжиглэв. Гэтэл тэр бүлээн сүүний үнэрээр ийш тийш юм хайж нудрав. Угжийг аманд нь хийж барьсанд тэр сүүг ховдоглон хөхөв.

	— Шоовдор сүүгээ уулаа! гэж Ариунаа хашхирав. Түүнээс хойш хүүхдүүд журналын дэс дараагаар ээлжлэн Шоовдорыг угждаг болов.

	Шоовдор одоо хүнээс айхаа больж, гэдэс нь цадаад өдөр ирэх тусам сэргэлэн цовоо болж эхлэв. Шарх нь эдгэрч, халуун нь намдав. Гэтэл нэг өдөр дахиад өвдчихсөн байв. Эмч үзлэг хийгээд «Шоовдорт хоолны хордлого буюу хүүхдийн хэлдгээр бол пологтжээ» гэж оношлоод 24 цаг хоолоор сойх шийдвэр гаргав. Энэ бол Шоовдорын тухайд хүнд өвчлөлт байв. Юунаас яагаад хордсоныг судлан үзтэл тодорхой болов. Энэ тухай Алтантуяагийн тэмдэглэлд бичсэн нь: 

	 

	5 дугаар сарын 6. 

	Шоовдор сүү ууж сурав. Түүнд хонины сүү гойд зохиж байна. Угж нь жижигдсэнийг томруулав.

	 

	5 дугаар сарын 7. 

	Шоовдор халуурахаа болив. Эм өгөхөд дуртайяа авч иддэг болоод, бас ус уудаг болов.

	 

	5 дугаар сарын 10. 

	Шоовдорын бие улам сайжирч, цовоо сэргэлэн болсны дээр биднийг бараг таньдаг болов. Өнөөдөр эмч хөлийн нь боолтыг тайлж үзлэг хийгээд дахин чангалж боов. Хэвтрээс нь хөдөлгөж болохгүй гэж зөвлөв. 

	 

	5 дугаар сарын 11. 

	Шоовдорт пологтох өвчин туссан шалтгааныг судлан үзвэл өчигдөр жижүүрт гарсан Норов Дорж хоёроос болжээ. Тэр хоёр «Хараацай» гэдэг том бор чихэр тус бүр тавыг Шоовдорт өгсөн нь илрэв. Иймээс Норов Дорж хоёрыг ангийн хурлаар оруулж, Шоовдорыг сувилах энэ хүндтэй үүргээс нь бүрмөсөн хасна. Сүүлд Шоовдортой хамт ангиараа зураг авхуулахад ч оролцуулахгүй гэж би санал тавина» гэсэн байлаа. Шоовдорын өвчин бүтэн гурав хоног үргэлжлээд зүгээр болов. Одоо тэр дахин ховдоглож эхлэв. Бас өвс идэх дадлага хийж амандаа янз бүрийн өвс мод мэтийг авч зажлах болов. Хөл нь эдгэрч байгаа бололтой. Нэг өдөр хоньчин Дарам аргалийн хурга юу болсон бол гэж эргэн үзэхээр мал эмнэлэг дээр хүрч ирэв. Шоовдорыг үзээд, тэр «Сайхан бойжиж байна. Эвэр нь ургаж эхэлсэн байна. Одоо алзахгүй. Аргалийн хурганы өсөлтийг эврийн томролтоор хэмжиж болно» гэж үнэтэй зөвлөгөө өгөөд, хүүхдүүдэд баяр хүргэсэн билээ.

	Одоо Шоовдорыг өвсөнд оруулах явдал нэн чухал асуудал болов, Дарам гуайн зааж өгснөөр аргалийн амтархан иддэг, хурган чих, ногоон борог зэрэг ургамал уулнаас түүж ирэхээр хэдэн хүүхэд явлаа. Тэдний түүж ирсэн ногоон ургамлаас хамгийн түрүүнд хурган чихийг амандаа хийж Хүлхсээр байгаад Шоовдор маань хоёр хоноод өвс ногоо иддэг боллоо. Хүүхдүүд ээлж дараалан явж шинэ ногоо түүнэ. Шоовдорын эвэр өдөр бүр мэдэгдэхүйц дээшээ... товойн гарч булцуу үүсгэж байв. Эврийн ургах хэмжээгээр бас яс нь бэхжин борогшиж байгаа нь мэдэгдэж байлаа. Шоовдорын ирснээс хойш хорь, хоног дээр эмч хөлийн нь савслагыг авч дөрвөн хөл дээр нь босгов. Тэр бага зэргийн доголон боловч их л баяртай мэт нуруугаа тэнийлгэн суниаж хайсан хашлага дотроо чөлөөтэй сэлгэн явах болов. Гагцхүү тэр нэн ховдог болж байгаа нь гайхалтай.

	Энэ тухай Алтантуяагийн тэмдэглэлд бичсэн нь:

	 

	«5 дугаар сарын 20. 

	Шоовдорын хөл эдгэрчээ. Ногоо идэх болсноос хойш үсний нь өнгө зүс гялалзан улам цовоо сэргэлэн болов. Эмч сүүнд нь А, Д, С витамин нэмж өгч байхыг зөвлөв. Тэр чихэрт дуртай хэвээр аж.

	 

	5 дугаар сарын 22. 

	Өнөөдөр Шоовдорыг жигнэж үзэв. Тэр 16 килограмм татаж байна. Анх ирснээсээ 9 килограмм нэмэгдсэн байв. Удахгүй эмчилгээ дуусаж эмнэлгээс гарах байх. Тэр өдөр Шоовдорын төрсний нэг сарын ойг хийнэ» 

	 

	гэжээ.

	Гэтэл 5 дугаар сарын сүүлч болж сурагчдын зуны амралт эхлэх болов. Хүүхдүүд Шоовдорыг сувилах ажлаа хэвийн байдлаар үргэлжлүүлж байлаа. Түүний биеийн жин эрс нэмэгдсэн байдалд тохируулан эмч өвс, ус, сүү зэрэг хоолны хэмжээг нэг адил нэмэн тогтоов. Шоовдорын эвэр томорч тал дугуй хэлбэртэй болов. Шоовдорын тухай янз бүрийн яриа, янз бүрийн сонирхол, өөрөөр хэлбэл, эхгүй нялх амьтан үхэж таарна гэх юм уу, тэр зэрлэг амьтан хаанаас хүний гарын тэжээлээр хоолших вэ, сүү тэжээлийн гарз биз? гэсэн яриа сумын төвийн том хүмүүсийн дунд бишгүй байдаг байснаа болиод одоо зүгээр л Шоовдор гэдэг нэрдээ зохицсон нэг амьтан тэнд байдаг мэтээр хэн ч түүнийг тоохоо байжээ. Гэтэл Шоовдор өдөр бүр томорч, өөрийгөө асарч сувилдаг хүүхэд, эмч нарыг танихаар барахгүй, тэдэнтэй тоглох, хамт гадуур зугаалж тэнэхийг хүсэх болов. Хэд хоноод доголон байсан хөл нь бараг мэдэгдэхгүй боллоо.

	Тэгээд Шоовдорыг хүүхдүүдийн хүсэлтээр төрснөөс нь хойших нэг сарын ой дээр эмчилгээ дууссанд тооцож, гадуур гаргаж болохыг зөвшөөрөөд, эврийн өрөөсөн талд ухдас гарган тугалгаар ломбо хийж, дээр нь «Шоовдорыг насан турш дархлав» гэж бичив. Гэвч малын эмч Нямдорж хүүхдүүдэд зөвлөхдөө: «Шоовдор бол аргалийн эр хурга учраас гайхалтай сайхан угалз болно. Хэрэв амьтан үзмэрийн газар аваачиж өгөх юм бол үнэ цэнтэй үзвэрт тооцогдоно» Ингэхлээр тохирсон сайн хашаа саравч барьж, тэжээл амьдралын нөхцөлийг нарийн тохируулан өсгөх хэрэгтэй» гэсэн билээ.

	Хүүхдүүд Шоовдорыг эмнэлгээс гарсны нь баяр болгон ангидаа аваачихаар хүзүүгээр нь олсоор оосорлоод мал эмнэлгийн Хашаанаас гарчээ. Хэдэн хүүхэд Шоовдорыг багшаасаа нууж ангидаа авчрав.

	Шоовдор анхандаа будгийн үнэр, байшингийн дуу цуурайнаас жийрхээд орж өгөхгүй цахлан зогсож байснаа том бор чихэр үзмэгц өөрийн эрхгүй хойноос нь дагасаар ангид ороод иртэл хүүхдүүд «Шоовдор, Шоовдор!» гэж шуугилдан угтав. Нэг нь гүйн харайж гэрээсээ аавынхаа зургийн аппаратыг авчран, ангийнхныхаа зургийг Шоовдорын хамт буулгаж авахаар зэхэв.

	— За одоо зураг авна. Шоовдорыг суудалд нь суулгаарай гэж Жаргад хашхирав. Хүүхдүүд хураалттай байсан сандал ширээгээ байранд нь тавив.

	— Шоовдорыг урд эгнээнд суулга! гэхэд

	— Үгүй ээ. Гурав дахь эгнээнд, яг дунд нь гэж зарим нь зүтгэв. Бас нэг нь гүйн гарч, багш нарын контороос ангийнхаа журналыг авчрав.

	— Нөхөд өө, манай анги 31 хүүхэдтэй шүү дээ. 32 дахь нь Шоовдор гэхэд

	— Зүйтэй, яг 32 болгоод бич гэж хашхирав.

	— Аргаль овогтой Шоовдор гээд бичих үү? хэмээн Ариунааг асуухад:

	— Тэгье ээ, тэгье гэлцэв. Ариунаа журналын нэрсийн эцэст «Аргалийн Шоовдор» гэж бичив.

	— За одоо суудлаа эзэлцгээ, зураг авлаа гэж Жаргал дахин зарлав.

	Хүүхдүүд Шоовдорыг гуравдугаар эгнээнд Ариунаагийн хажууд суулгахаар болж, хэдэн хүүхэд чирч гулдарсаар авч очоод, ширээний завсраар чихэж оруулан өгзгөөр нь сандал дээр оцойлгон суулгаж, урд, хөлийг нь ширээ дамнуулан тавьсанд Шоовдор чээжээ даахгүй хажуу тийшээ хазайв. Хэн нэг нь Шоовдорыг түшиж суулгатал Жаргал аппаратынхаа товчийг дарав. Дараа нь бас нэг нь:

	— За одоо Шоовдорт анхны хичээл заана гэв. 

	— Би заана гэж хүүхдүүд булаацалдав. Гэтэл Жаргал самбар дээр «А» гэж бичээд Шоовдорын зүг хандан «А», дуулж байна уу? гэж асуув. Шоовдор ажиг ч үгүй амандаа том бор чихрийн цаас зажлан доошоо харж тийчлэв. Нэг хүүхэд толгойг нь хүчээр өлийлгөн самбарын зүг харуулаад «А, А» гэж хэл гэсэнд Шоовдор толгойгоо сэжлэв.

	Хүүхдүүд түүний нь «Ойлголоо» гэж бодоод алга ташив. Гэтэл шоовдор гэнэт цочсон мэт суудлаасаа огло үсрэн, хүүхдийн толгой дээгүүр харайн, цонхны тавцан дээр буунгуут эврээрээ цонхны шилийг хоёр давхраар нь яйчаад толгойгоо цонхоор гадагш гарган зүтгэв. Шоовдор ангийн цонх хагалж, тэнэг явдал үүсгэв.

	Хүүхдүүд Шоовдорыг ангиасаа хөтлөн гаргаж явтал сургуулийн захирал тааралдчихав. Захирал Шоовдорыг сургуулийн анги танхимд авчрахыг хориглоод, удахгүй тусгай байр барьтал мал эмнэлэг дээр байлгах үүрэг өгөв. Шоовдор ийм байдалтай ойгоо тэмдэглээд хуучин байрандаа буцаж ирэв.

	Гэвч Шоовдорыг гадагш гаргасан явдал түүнд муу зуршил болсон нь илт байлаа. Энэ тухай Алтантуяагийн тэмдэглэлд дурдсан нь:

	6 дугаар сарын 2. Энэ өдөр Шоовдор нэг сарын ой хүрэв. Түүний эвэр лав арван хоёр сантиметр ургасан байх. Ойрын үед сахилга батаар илт муудаж байна. Яагаад гэвэл, ойгоо тэмдэглүүлэх өдөр ангийн цонх хагалсан байна.

	6 дугаар сарын 6. Шоовдор анх ирснээсээ өндөр нь нэг дахин, хүнд нь манайхны ерийн нас гүйцсэн эр хонины хэмжээнд хүрэв. Энэ явдал түүний эр зоригийг улам нэмсэн бололтой. Яагаад гэвэл өчигдөр хоёр метр хашаа дээгүүр хийгүй харайн давж өндрийн рекорд үзүүлээд гудамжинд тэнэж явсны нь барьж авав.

	 

	6 дугаар сарын 7. 

	Шоовдор бас л хэрэг хийв. Тэр өөрт нь чихэр өгсөн хүүхдийн хурууг давхар үмхэж хазсан байна. Хашаа дээгүүрээ давж гараад, нохой хөтөлж явсан хүүхдийг нохойтой нь хамт мөргөн айлгасан байна. Энэ байдлаас үзвэл нэлээд өндөр хашаанд ус өвс идэх бололцоотой уужим тайван байр саравчтай байлгах шаардлагатай болов» гэж бичсэн байв.

	Гэвч Шоовдор томрох тусам байрандаа тогтохыг байж, хэний ч хориггүй хашаа дээгүүр даван, сумын төвийн гудамж, хүүхдийн цэцэрлэгийн хашаа зэргээр тэнэдэг болжээ. Энэ байдлыг зогсоохын тулд сургуулийн захирал тохиромжтой газар шинээр хашаа барьж эхэлсэн тэр шөнө Шоовдор алга болжээ. Хэд хоногийн дараа түүнийг аргалийн сүрэгтэй нийлэн ууланд явж байхыг нь хүн олж харсан гэлцэв. Бас Шоовдорыг урд ганганд нохой бариад идчихсэн байна гэсэн цуу үг ч тарав. Тэгээд нэг өдөр нэгдлийн даргын машинаар малын эмч Нямдорж, Алтантуяа, Дорж гурав Шоовдорыг хайж олохоор явав.

	Шоовдор эхний шөнө сумын төвөөс холгүй айлын хотын захад хэвтэж хоноод өглөө нь нохойтой тулалдан, мөргөж хөөгөөд сумын төв рүү харайсан байв.

	Гэвч таньдаг хүүхэд тааралдаагүй болохоор өөр тийш эргэн уулын нугад ганцаараа идээшилж явахыг хонь хариулж явсан хүн харсан байв. Тэндээс мөрийг нь хөөж үзвэл яагаад ч юм бэ, анх төрсөн газраа чиглэсэн байлаа.

	Түүний төрсөн газар, унасан шороо Их Хайрхан уулын зоонд гарсан мөр нь тов тодорхой үлдсэн байв. Машин тэр уул өөд явах аргагүй болсонд Нямдорж нэг өндөрлөг дээр гарч дурангаар хараад:

	— Шоовдор эхтэйгээ нийлжээ. Тэр нь ч өөрт нь дээр биз ээ гэж хэлсэн билээ. 

	Үүгээр Шоовдорын шинэ амьдралын түүх төгсжээ. Алтантуяа тэмдэглэлийнхээ эцэст бичсэн нь:

	«Шоовдор биднийг хаяад ууландаа үүрд амьдрахаар явжээ. Түүний ингэж явсан нь нэгдүгээрт сургууль завсарлан танил хүүхэд цөөрч, сувилгааны нарийн горим алдагдсанаас» хоёрдугаарт тэр нохойг үзэн яддаг учир хэд хэдэн удаа нохойд хөөгдөн дургүй нь хүрснээс ууландаа гарахыг боджээ.

	Гэвч бид Шоовдороор залуу байгальчдынхаа ажиглалтыг амжилттай дуусгалаа. Баяртай, Шоовдор минь! Соргог сайхан Хан өндөр ууландаа энх тунх амьдраарай» гэсэн байв.

	 

	
БӨХӨНГИЙН НУТАГТ

	— Чулууны аав бидэнд бөхөн үзүүлнэ гэсэн, одоо машинаар явна гэж Бэлгээ Жаргалд хөөр болгон ярив.

	— Би ноднин намар тэмээ хариулж яваад зөндөө олон бөхөн үзсэн, тэр ч байтугай янзагатай бөхөн үзсэн гэж Жаргал мэдэмхийрэв.

	— Худлаа, чи бөхөн үзээгүй. Тэр чинь янзагатай зээр байсан биз гэж Бэлгээ мэтгэв. Жаргалыг ангийнхан нь худал залдаг гэж хочилдог болохоор зориуд тэгж хэлсэн ажээ.

	— Бөхөн зээр хоёрыг ялгахгүй хэн байх вэ. Бөхөн бөгтийгөөд хатирдаг байхад зээр зэгзийгээд дэвхэрдэг юм, мэдэв үү чи? гэж Жаргал гайхуулжээ.

	Бэлгээ үнэндээ бөхөн гэж юу байдгийг үзээгүй учраас бөхөн гэсэн нэрээс нь ургуулан бодохдоо нэг бол том бөхтэй байж таарна, үгүй бол нэг их бөгтөр амьтан байдаг байх гэж төсөөлж байв. Тэгээд Бэлгээ Жаргалаас нээрэн бөхөн үзсэн эсэхийг нь мэдэх гэсэндээ биш, Жаргалыг худал хэлэх нь үү гэсэн байдалтай.

	— Нээрэн чи бөхөн үзсэн үү? Үзээгүй бол хамт явж үзье гэхэд

	— Үзсээн, үзсэн! Төхөм Тунгалагийн талд зөндөө байдаг юм.

	— Тэр чинь тэгээд эвэртэй юу?

	— Ямааны эвэр шиг цалгай эвэртэй.

	— Сүүлтэй юм уу?

	— Нохойн сүүл шиг урт пөөнөгөр сүүлтэй байдаг юм.

	— Тэгвэл шүдтэй юм уу?

	— Гахайн соёо шиг, ийм хоёр соёотой гэж Жаргал хуруугаа уруулынхаа хажуугаар ёрдойлгон үзүүлэв. Бэлгээ нээрэн ч тийм байж болох юм хэмээн эргэцүүлэн бодолхийлснээ: 

	— Тэгээд яагаад бөх байхгүй байгаа юм бэ? гэж асуусанд

	— Бөх байдаггүй юм. Зүгээр бөгтийгөөд хатирдаг юм гэхэд нь Бэлгээ үнэмшсэн боловч зарим зүйл дээр мань хүн залж байна гэж бодоод 

	— Тэр чинь юу иддэг юм бэ? гэж лавлав.

	— Нохой шиг мах иддэг юм гэж Жаргал шал худал хэлэв.

	— Еэ, еэ! Бөө вөө! Мань хүн ёстой залчихлаа. Бөхөн бол маш ховордсон дархан цаазтай амьтан, говьд амьдарч өвс ургамлаар хооллодог юм гэж манай ангийн багш заасан шүү гэж Бэлгээ инээсэнд

	— Тэр чинь бол ехөг ехөг гээд явдаг Ехөн гэдэг амьтан миний үзсэн бол ёстой бөхөн гэж Жаргал худал хэлснээ дүйвүүлэхийг оролдов. Жаргал үнэндээ бөхөнг мэддэг байлаа. Яагаад гэвэл тэднийх бөхөнгийн нутагт тэмээ хариулдаг айл байжээ. Гэвч Бэлгээ Жаргалын ярианд гүйцэд үнэмшээгүй боловч ер нь л бөхөн гэдэг ер бишийн сонин амьтан байх ёстой гэж бодсон хэвээр сургуулийн цонхны өмнүүр хайс түшин Жаргалтай маргасаар зогсож байтал ард нь машины дохио дуугаран:

	— За Бэлгээ суу гэж Чойжил гуай хэлэв.

	Чойжил бол Чулууны аав бөгөөд нэгдлийн дарга юм. Түүний машинд Чулуун, Бор, Сүхээ, Бэлгээ дөрөв зэрэгцэн суугаад, бөхөн үзэхээр явах гэж байгаадаа их л баяртай байлаа.

	Чойжил дарга Төхөм, Тунгалагийн говьд орж, отрын суурь эргэх далимд хүүхдүүдэд бөхөн үзүүлэхээр амласан байжээ. Тэд Тонхил сумын төвөөс гараад уул давж тавин километр хэртэй газрыг дардан замаар, жирийлгэсээр өнгөрөв. Монгол орны маш ховордсон бөхөн гөрөөс бол Шаргын говиос баруун тийш Монгол Алтайн зангилаа уулс Тамч хайрхнаас зүүнтээ Тонхил, Төгрөг, Дарви сумын зааг нутагт орших Төхөмийн хоолой, Тунгалагийн тал гэдэг тэгш нам дор газарт цөөхөн тоотой байдгийг Чойжил сайн мэдэх аж. Өөр хаа ч байдаггүй энэ ховордсон амьтныг улсаас дархлан оршин байгаа энэ нутаг усаар нь хориг тогтоон хамгаалсныг газар бүрийн олон хүүхдүүд Бэлгээ Чулуун хоёр шиг ийм амархан үзэж чадахгүй нь мэдээж байлаа. Чойжил дарга өөрөө машинаа жолоодож явсан болохоор ч тэр юм уу, хэсэг яваад хүүхдүүд рүү эргэж харан:

	— За та нар бөхөн харж яваарай гэж анхааруулав.

	— Хаа байдаг юм бэ тэр чинь? гэж Чулуун асуув.

	— Одоо л яг нутагт нь ирээд байна гэж тэр хэлэв. Намрын эхэн сар тул говьд ногоо хэнзэлж, таана хөмүүл, агь шавгийн нясуун үнэр анхилан, багалуур, бударгана, ботиул зэрэг услаг шорвог ургамал энд тэндгүй бэлцийн багсайна. Энэ бол бөхөнгийн амтархан иддэг хоол нь юм. Гэвч гурван зүгээс алсын уулаар хүрээлэгдсэн уудам тал нутаг эв эзгүй мэт дүнсийн, хаашаа л харвал талын зэрэглээ сүүмэлзэн Шаргын говийн тэртээ хөх манан тунарсаар тэнгэрийн хаяатай нийлжээ. Чойжил дарга ийш тийш юм ажиглан, машинаа замаас гарган алгуурхан явуулав. Хүүхдүүд машиныг цонхоор энэ тэрийг ажиглан явлаа. 

	— Тэр тэр! Бөхөн! гэж Бэлгээ хашхирав.

	— Нээрэн бөхөн байна. Бөхийгөөд л сунаж байна гэж нэг нь хэлэв. Үнэндээ тэр нь бөхөн биш үнэг байсныг Чойжил юу эс андах вэ. Тэгээд

	— Бөхөн мөн үү? гэж хүүхдүүдээс зориуд асуулаа.

	— Мөн, мөн гэж шуугилдав. Хараач, нээрэн сүүлтэй байдаг юм байна гэж мань Бэлгээ хараад үнэмшив. Бас хоёр чихийг нь хараад 

	— Эвэртэй юм байна. Пөөх хэлийг нь хараач, унжиж байна гэлцэв. Чойжил гуай түүний хойноос жаахан хөөж гүйцээд

	— Энэ бол үнэг. Бөхөн биш гэж тайлбарласанд хүүхдүүд

	— Өө, үнэг гэнэ ээ гэж хойноос нь дагуулан ширтэцгээв.

	Чойжил дарга машинаа зогсоогоод, газар бууж амрах зуур дурангаа гарган хавь ойрыг шүүрдэн харав. Хэдэн газар хоёр хоёроороо бөхөн явахыг харав. Хэрэв янзагатай бөхөн бол гурвуул явах ёстойг мэдэх учир эдэнд тийм бөхөн үзүүлэх нь чухал хэмээн сайтар ажиглав. Намар цагт бөхөн янзагатайгаа явах нь тун ховор. Яагаад гэвэл бөхөнгийн төл тийм амархан бойжиж чаддаггүй, хавар эрт төллөсөн зуун эхээс дөнгөж хорин янзага бойжвол дээд заяа гэдгийг тэр мэднэ. Хааяа хэнз янзагатай бөхөн явдаг боловч тун ховор аж. Чойжил гуай буруу юм харсангүй, яг л гурван бөхөн тал дээгүүр гарч ирлээ. Машинаа асаан алгуурхан явж дөхөв.

	— За харцгаа! Ёстой бөхөн гэдэг чинь тэр байна! гэж гараар заав.

	Хүүхдүүд сонирхон харлаа. Хурдан гэдэг жигтэйхэн. Урд хоёр хөлийнхөө завсраар хошуугаа хийгээд бөхийн хатирч байв. Чойжил дарга машинаа чиглүүлэн улам ойртов. Хүүхдүүд бүр тодорхой харав. 

	— Нэг нь жижигхэн юм байна. Тугалтай юм байна.

	— Чи хараач, нэг нь толгойгүй юм байна.

	— Үгүй ээ, тэр чинь эвэргүй юм. Бас халзан толгойтой юм!

	— Хамаргүй юм байна гэх зэргээр шуугьцгаав.

	Чойжил түүнийг хөөж сандраахгүйг хичээн машинаа зогсоогоод, дурангаа авч хүүхдүүдэд өгөв. Бэлгээ дурангаар харлаа. Том бага, эвэртэй эвэргүй гурван бөхөн хажууд юм шиг ойрхон харагдав. Тэд машин зогсоход мөн зогсоод ажиглав. Чулуун бас дурангаар харав. Төө хүрэхгүй богинохон эвэртэй, нахиу хамартай, бүлтгэр хар нүдтэй, нарийхан уян хөлтэй хөөрхөн амьтан байлаа. Хүүхдүүд дурангаар ээлжлэн нэгд нэггүй ажиглаж ханав.

	— Бөхөн бол дэлхий дээр маш ховордсон амьтны нэг.

	Зөвхөн манай Монголд тухайлбал энэ Төхөм, Тунгалагийн говьд, Дундад Азид цөөхөн тоотой байдаг. Өөр хаа ч байхгүй. Энэ бол өвс идэж, ус ууж амьдардаг, намрын цагт таана хөмүүл, багалуур, зээрийн ус гэх мэтийн амтлаг ургамал идэж тарга хүч аваад өвлийг өнгөрүүлдэг, манай бэлчээрийн малтай төстэй амьтад юм. Түүнийг алах буюу нутгаас нь хулжааж хөөх, байршлыг нь алдуулахыг хориглон улсаас дархан цаазтай болгосон юм... гэж Чулууны аав хүүхдүүдэд тайлбарлан ярив.

	Бэлгээ, Чулуун, Сүхээ, Бор дөрөв одоо бөхөн гэж юу байдаг, хаана хэрхэн амьдардаг, яаж үрждэгийг бүрэн төсөөлөх болов. Тэгээд Чойжил дарга отрын гурван сууриар орж, ажил амьдралтай нь танилцах зуураа энд хэчнээн бөхөн байгаа, энэ жил хэд хэчнээн янзага нэмсэн зэргийг тоолж мэдээг нь сумд явуул! гэж нэг хашир өвгөнд даалгаад бөхөнг үргээж хөөж болохгүй! гэж сануулж байхыг хүүхдүүд сонсоод «Үнэхээр ховор чухал ан амьтан юм байна» гэж ойлгоцгоов.

	Намар сургууль цугларахад багш нь хүүхдүүдээс зуныхаа амралтаар хэн ямар сонин зүйл үзсэнээ ярь! гэсэнд Бэлгээ, Чулуун хоёр дэлхийд ховордсон бөхөн гөрөөс үзсэн тухайгаа ярьсанд багш нь:

	— Хамгийн сонирхолтой нь боллоо гэж дүгнэсэн билээ.

	 

	
МӨӨГ ТҮҮСЭН НЬ

	Болд Хуяг хоёр нэг ангийн найзууд. Сургуулийн зуны амралтын үеэр тэднийхэн бас л айл байсан учир найзалсаар байв. Өчигдөр Болд, Сүрмаа эгчтэйгээ хонь хариулж яваад ууланд мөөг ургасан байхыг үзжээ. Болдын эмэг ээж мөөгний тухай сонин домог ярьсан байлаа. Иймээс Болд Хуяг хоёр мөөг хэзээ ургахыг ажиглан харж байв. Гэтэл Хуягийн аав мөөг түүж ирээд, хэлхэж хатаах зуур бас мөөгний тухай ярив. «Тэнгэрийн дүлий, хар мөөг, бууцны шар мөөг зэргийг хүн иддэггүй. Харин хурган цагаан гэдэг сайхан үнэртэй, нягт цагаан мөөгийг түүж хатаагаад хоолонд хийж идэхэд сайхан амт оруулдаг» гэж хэлээд, Болд Хуяг хоёрт хурган цагаан мөөгийг зөөхийтэй шарж өгсөнд ихэд амтархан идсэн билээ.

	Тэгээд хоёр найз маргааш нь мөөг түүхээр төмөр хувин, модон хутга төхөөрч аваад уул өөд явлаа. Замдаа гүзээлзгэнэ түүж зөндөө идэв. Саяхан бороо орж будан татсан тул уулын ар хормойд залуу мөөг элбэг ургасан нь холоос цайран харагдаж байв.

	— Будан татахаар мөөг ургадаг гэж манай эмээ ярьсан гэж Болд хэлэв.

	— Яагаад тэр вэ? 

	— Будан татахаар тэнгэрээс будантай цуг тэнгэрийн хүүхдүүд буун ирж газарт тоглохдоо мөөгөөр хонь өрж тоглодог юм. Тэгээд будан арилахаар тэр хүүхдүүд тоглоомоо орхиод тэнгэр өөдөө явчихдаг юм гэж Болд ярив. Будангийн зөөлөн тунадсанд мөөг сайн ургадаг гэж аавынхаа ярьсныг Хуяг санаад:

	— Худлаа. Мөөг бол газраас ургадаг ургамал. Одоо хоёулаа очиж үзье гээд мөөгний хүрээ тийш гүйлээ. Тэнд шив шинэхэн хурган цагаан мөөг ярайж байна. Зарим нь дөнгөж сая цухуйж байгаа тул газраас шороог бүлтийтэл түлхэн гарч иржээ. Болд нэг мөөгийг сугалж аваад:

	— За, чи хар. Бусад ургамал шиг үндэсгүй, зүгээр л газар дээр шигтгээд тавьчихсан байна шүү дээ. Тэгэхлээр манай эмээгийн ярьсан зөв байна гэж итгүүлэхийг оролдов. Тэгэхлээр нь Хуяг бас нэг мөөгийг зааж:

	— Чи хар л даа. Энэ газраас шороогоо түлхээд цухуйсан байна. Яах аргагүй ургаж байгаа нь үнэн биз дээ. Ингэхлээр манай аавын ярьсан үнэн байна гэж маргав. Нээрэн л нэг харахад зүгээр газарт суулгаад орхичихсон юм шиг, эсхүл газраас гэв гэнэт өөрөө цухуйгаад гараад ирсэн юм шиг мөөг гэдэг хачин юм даа гэж аль алинд нь санагдав.

	Мөөгний хүрээ бас сонин санагдав. Яагаад гэвэл бусад ургамалд ийм хүрээ байдаггүй байтал заавал мөөгөнд ийм тусгай хүрээ байх нь ямар учиртай билээ. Нээрэн л эмээгийн хэлснээр «Тэнгэрийн хүүхдүүдийн газарт тоглосон мөр нь юм болов уу? Гэтэл яагаад гар хөлийн нь хэв дүрс байдаггүй билээ. Мөөгний хүрээн дотор ер ургамал ургаагүй, тусгайлан хүн зассан мэт бараантаж харагдах нь бас л нэг учиртай байх» гэж бодов. «Мөөг бол тэнгэрийн үнэртэй байдаг» гэж эмээгийн хэлсэн үнэн эсэхийг мэдэхээр сугалж авсан мөөгөө үнэрлэж үзэв.

	— Үгүй ээ. Газрын чийг үнэртэж байна гэж Хуягийг, хэлэхэд

	— Тэнгэрийн үнэр ямар байдгийг бүү мэд гэж Болд дал мөрөө хавчив. 

	Ингээд ямар ч байсан мөөгөө түүхээр шийдэж тус бүрийнхээ төмөр хувинд цуглуулж хийв. Бас нэг мөөгний хүрээн дээр очив. Мөөг тун элбэг ургасан тул тэр хоёр саваа амархан дүүргэв. Мөөгний тухай эмээгийн ярьсан зүйл нэг бол худал, нэг бол үнэн гэж дахин маргалдав.

	— Домог юм чинь худал шүү дээ гэж Хуяг хэлэв.

	— Үнэн байж л домог болно гэж Болд зүтгэв. Тэгж ярьсаар байгаад мөөг бол газраас ургадаг ургамал. Эмээгийн домог бол мөөг байснаас л гарсан ёстой зохиосон домог гэж эцэст нь тэр хоёр зөв шийдээд гэр рүүгээ буцахаар явлаа. Гэтэл замд нь ургаа модны хонгилд дүүжлээстэй нэг хачин уут шиг юм харагдав.

	— Уут биш ээ, таваг байна?

	— Таваг биш ээ, цаасан аяга байна гэж маргалдав.

	Хуяг Болд хоёр модноос дүүжлээстэй юмыг чулуугаар шидэж үзсэнд оногдсонгүй. Тэгэхлээр нь Хуяг модны урт мөчир олж ирээд, дороос нь авирч байгаад, ёворсонд өнөөх хачин уут шиг юм нь газарт унаад хага үсрэв. Гэтэл яах ийхийн зуургүй дотроос нь хэдэн зуун зөгий нисэн гарч ирээд, тэр хоёрыг шаваад авлаа.

	— Зөгий! гэж Болд хашхирав.

	— Хазлаа гэж Хуяг бархирав.

	Зөгийнүүд гар дээр нь, хамар дээр нь, духан дээр нь хатгалаа. Хоёул зугтав. Зөгий хойноос нь хөөж шавав. Болд малгайгаараа цохив. Хуяг газар өнхрөв. Дараа нь хоёулаа уйлав, Түүсэн мөөг, хувин, малгай зэргээ тэнд нь хаяад гэр лүүгээ гүйлээ. Үнэхээр аюултай юм болов. Зөгийнүүд салахгүй дагана. Зөгийнд хатгуулсан хамар, нүд, дух, гар нь булдруу болон хавдав. Ингээд л мань хоёр уйлсаар гэртээ иржээ.

	— Та хоёр зөгийний үүр унагав уу? гэж асуусанд зөгийний үүр гэдгээ сая ойлгосон боловч тун аюултай юмтай учирч сэтгэл ихэд донсолсон болохоор аль аль нь «Тэгсэн» гэж нэг дуугаар хүлээжээ.

	Хуягийн аав зөгийд хатгуулсан арьсан дээр нь бамбайн ханд, исгэлэн тараг түрхэж боогоод айраг уулгаж унтуулав. Маргааш нь тэр хоёрыг түүсэн мөөг, хувин саваа авчрахаар яв гэсэнд зөгийнөөс айгаад явсангүй. Оройхон Сүрмаа эгч нь Болд Хуяг хоёрыг дагуулан мөөг түүсэн газар тийш явлаа. Өнөөх зөгийний үүр байсан хонгил модны ёроолд хувин бас мөөг, малгай, цамц зэрэг нь хэвтэж байв. Зөгийнүүд хэмхэрсэн үүрээ орхиод тархан явжээ. Зөгийний үүрийг сонирхон үзвэл маш уран хийцтэй олон нүхтэй, нүх бүрийд авгалдайн хэвтэх байр, түүний идэх бал, хажууд нь ажилчин зөгийний хамтын байр зэргийг нэгэн жигдийн нэхдэсээр холбож хийснийг үзлээ. Тэгээд Сүрмаа эгч нь түүний тухайд ярьсан нь:

	— Зөгий сонин амьдралтай амьтан, тэд хүй бүлгээрээ нэг үүрт амьдарна. Жишээлбэл, 100 зөгий байхад 90 нь ажилчин зөгий, 9 нь эрэгчин зөгий, нэг нь хатан зөгий байдаг юм. Энэ үүрийг зөвхөн ажилчин зөгийнүүд барьдаг, тэд бал цуглуулдаг, бас авгалдайнуудыг нь байрлуулж өдөр бүр хооллодог бас эрэгчин зөгий хатан зөгийнүүддээ хоол зөөж, тэднийг нарлуулж зугаацуулдаг юм. Зөгийг гэрийн тэжээмэл болгоод тусгай зөгийчин хүн маллаж, бал гаргаж авдаг. Тэр зөгийн балаар та нарын амтархан иддэг чихрийн чөмгийг хийдэг юм. Иймээс зөгий бол хүнд ашигтай амьтан. Зөгийний үүрийг эвдэж болохгүй. Тэд үүрийг нь эс оролдвол хор хүргэхгүй, харин үүрийг нь хөндсөн хүнтэй ширүүн тулалддаг юм гэж тайлбарлан ярьж өгөв. Хуяг Болд хоёр зөгийний тухай сая учрыг ойлгов.

	— Энэ зөгийнүүд тэгээд цуглуулсан балаа яасан бол? гэж Хуяг асуув.

	— Бал цуглуулж амжаагүй, дөнгөж үүрээ барьж дуусаад байхад нь та хоёр эвдээд хаячихсан байна. Энэ учраас тэд амархан тарсан байна гэж Сүрмаа эгч нь хэлэв.

	— Тэгвэл энэ зөгийнүүд дахин үүрээ бариад нэг дор цугларч чадах уу?

	— Харин нь л дээ хэцүү л байна даа гэсэн билээ. 

	Түүнээс хойш Хуяг Болд хоёр зөгийний үүр эвдэхийг больсон бөгөөд мөөг түүхдээ хар мөөг, тэнгэрийн дүлий зэрэг ашиггүй мөөг түүхгүй, дандаа сайн мөөг түүдэг болжээ.

	 

	
ХАВХ

	Зул сарын сүүлч болж хүйтний эрч нэмэгдсээр байлаа. Дэлгэр бид хоёр хонь хариулж, хээр тоглодог байснаа байгаад зөвхөн л гэр зуураа тоглодог болов. Нэг өдөр Дэлгэрийн аав Ядмаа гуай адуундаа явж ирээд, уургаа гадаа хаяут мориноосоо яаран бууж, хар нохойгоо ууртай гэгч нь өшиглөн босгоод:

	— Энэ муу үхээр унтахаас өөрийг мэдэхээ байж гэм! хэмээн чулуугаар шидэж хөөснөө «Хайран даага минь байдаггүй! шүү» гэж амаа барив.

	— Юу болов, чоно идчихэж үү? гэсэнд

	— Үгүй ээ. Ирвэс сорчихжээ гэж хэлэв..

	— Хаана тэр вэ? гэж асуугаад бид ихэд сонирхов.

	— Энүүхэн хадан хясааны эхэнд ирвэс дуугарах шиг болсон юм. Тэр л муу даагыг минь дөнгөчихлөө. Нохой хуцахгүй байхаар нь би анзаараагүй юм л даа. Хайран даага, сайн даага юм сан гэж гаслав.

	— Ямар даага вэ? гэхэд

	— Дэлгэрийн сургадаг борлог даага гэж хэллээ.

	Ядмаа гуайн Дэлгэр бид хоёр тэр борлог даагыг сургах гэж их л чармайсны дээр алс нь хурдан морь болж магад гэж итгэдэг байсныг хэлэх үү, тэгээд тэр хөөрхөн номхон, эцэхийг мэддэггүй амьтныг очиж очиж ирвэс сорчихжээ гэдгийг сонсоод бид хоёр очиж үзэхээр гэрээс шурхийн гартал Ядмаа гуай бид хоёрыг «Боль, тийшээ битгий оч» гэж хориглон:

	— Сэг дээр нь хавх зүүх гэж байгаа юм. Хэрэв ирвэс ганц нэгээрээ мал барьсан бол дараа нь заавал сэгэн дээр нь эргэж ирдэг гэж Ядмаа гуай ярьсан юм.

	Тэгээд том хар хавхаа барааныхаа дороос гаргаад, 

	— Тос зэвийг нь адууны хомоолоор зүлгэж арч! гэж Дэлгэр бид хоёрт даалгав. Бид хоёр хавхыг нь гөлийтөл зүлгэж гадаа гаргаж салхинд тавиад хавх зүүхээр явахад нь заавал хамт явна гэж тохиролцов. Тэр өдөр тэнгэр бүрхэг, цас лавсаж, салхи намдуу байлаа.

	— Шинэхэн цасаар зүүсэн хавх хоосон байдаггүй юм гэж хэлээд хавхаа ганзагалан явах болов. Дэлгэр бид хоёр хамт явъя гэж гуйв. Ядмаа гуай бодосхийснээ:

	— За яах вэ, хавх яаж зүүдгийг харж ав гэлээ.

	Дэлгэр бид хоёр дулаан хувцас өмсөөд Ядмаа гуайг дагаж явлаа. Манайхны гэрийн зүүнтээ хөтөл даваад асга хадтай жалга өгсөв. Тэр жалга явах тусам хавцал болж өндөр байцын ёроолд туллаа. Хадны ангал руу урссан сайр дээр өнөөх борлог дааганы сэг байна. Хөөрхий тэр дааганы хүзүүг ямар нэгэн хүчтэй амьтан хуга мушгин унагаад гүрээний нь судсыг ханаж цусыг нь хайр найргүй сорсон нь тодорхой харагдаж байлаа. Хоёрхон сарын өмнө Дэлгэр бид хоёртой найзлан, хээр талд олон даагатай ана мана уралдаж явсан номхон борлог даагыг минь тэр ирвэс огт өрөвдсөнгүй. Одоо тэр даага маань амаа ангайж, үзэшгүй муухай сэглэгдсэн хөлдүү юм хэвтэж байгааг хараад айдас хүрэх шиг болов. 

	Ирвэс чухам түүнийг яаж барьсныг үзэх гэж ул мөрийг нь шагайх гэтэл Ядмаа гуай бид хоёрыг тэгж болохгүй гэж хориглов. Яагаад гэвэл хамаагүй мөр ул гаргавал хавханд сэжиг орж амьтан амархан мэдчихдэг юм гэнэ.

	Бид хоёр холхон чулуун дээр зогсоод хавх яаж зүүдгийг нэгд нэггүй ажиглан харав. Цас лавсан орсоор л байлаа. Ядмаа гуай дааганы сэгийн хажууд газар ухаж хонхойлоод дээр нь адууны хомоол цагаан өвс зэргийг нунтаглан дэвсээд хавхаа тавьж оньсыг тааруулан хөвчлөөд дээгүүр нь зөөлөн шороо өвс зэргээр хучив. Тэгээд хавхны зүүлт гинжийг бас булж гадсыг газарт шаан дээр нь чулуу тавив. Шинэхэн орсон цас Ядмаа гуайн мөрийг, зүүсэн хавхыг нь мэдэгдэх аргагүй дарж далдалж байв.

	Тэгээд л бид тэндээс эргэж гэр лүүгээ явлаа. Би Ядмаа гуайгаас: 

	— Таны энэ хавханд тэр ирвэс хэзээ орох вэ? гэж асуулаа.

	— Тэр хэрэв энд эргэж ирвэл заавал хавханд орно. Харин сэжиг авчхаад эргэж ирэхгүй байж мэднэ. Ирвэс бол чоно шиг заль мэхгүй боловч юмны үнэрийг сайн мэддэг амьтан гэж хэлэв.

	— Ирвэс гэж ямар шүү амьтан байна аа? гэж Дэлгэр ааваасаа асуув.

	— Ирвэс бол барын төрлийн амьтан. Эрээн цоохор өнгөтэй, урт сүүлтэй том ногоон нүдтэй, хурц хумстай, яг л асар том биетэй муур гэсэн үг. 

	— Манай борлог дааганаас том уу гэвэл

	— Зарим нь бараг дөхөж очно шүү гэхэд бид хоёр «Аа, яа яа! Аюултай амьтан» гэж нэг зэрэг дуу алдав.

	— Хэрэв тэр ирвэс хавханд чинь орчихвол та яаж алах вэ? гэсэнд 

	— Яах вэ дээ, нэг арга олно доо гээд инээвхийлэв.

	Тэр үед хэрэв ирвэс зугтвал бид хоёр Ядмаа гуайтай хамт хойноос нь хөөж цохино гэж бодож явлаа. Үнэндээ маргааш хавханд орсон ирвэс алж борлог дааганыхаа хариуг авч, тэр том зэрлэг амьтныг ханатал үзнэ гэж бид баярлан сэтгэл хөөрсөөр гэртээ ирсэн билээ.

	Маргааш өглөө нь Ядмаа гуай Дэлгэр бид хоёрыг ид нойртоо байхад үүр цүүрээр хавхаа эргэхээр явжээ. Хавханд нь ирвэс орсон байжээ. Гэвч тэр тун омголон хүчирхэг амьтан байсан учир хавхыг нь гадастай нь суга татан аваад явчихсан байв. Ийнхүү хүч гаргасны нь үзвэл урд хөлийнхөө нэгийг нэлээд лав хавчуулсан нь тодорхой байв.

	Ядмаа гуай түүнийг мөрдөн хөөв. Тэр шөнө цас нэлээн орж, хүйтний эрч чангарсан тул хавх чирсэн амьтан төдий хол явахгүй нэг газар хэвтсэн байх гэж бодоод Ядмаа гуай хойноос нь их л шалмаг мөрдсөөр тав зургаан километр явтал хавх нь хэвтэж байжээ. Ажиглан үзтэл, тэр хавханд орсон хөл нь хөлдөж мэдээ алдсан тул хөлөө хавх орсон хэсгээр нь тасар татан хаяад явчихсан байв. Ирвэсийн баруун урд хөлийн сарвуу хавханд хавчуулаастай үлджээ.

	Ядмаа гуай тэр гурван хөлт мангар амьтны хойноос хөөж нэлээн явсан боловч хүн явж болшгүй уулын царамд гараад, бараа сураггүй болсон байлаа. Ирвэсийн барвайсан том хөл хавчуулсан хавх Ядмаа гуайн гадаа хэвтэж байхыг Дэлгэр бид хоёр харж ихэд гайхлаа. Түүний аварга том болоод хүчирхэг тэнхээтэй, эр зоригтойн тухай Ядмаа гуай олон сонин юм ярьж билээ.

	Тэр хавраас эхлэн Ирвэс агнахыг нийтээр хориглосон явдал аз болж «Гурван хөлт мангар» гэдэг хочтой болсон тэр ирвэс одоо ч тэр нутагт байсаар гэнэ ээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

